
Маринэщ.

Бейм и хьэ удз ехъу.
Лъэпкъ Iущыгъэ:

Адэм и махуэр щагъэ-
лъапIэ дунейм и къэрал 
куэдым

Африкэ Ипщэм щыщ 
лъэпкъхэу зи щхьэхуи-
тыныгъэм щIэбэнхэр дэ-
Iыгъыным и дунейпсо ма-
хуэщ

Африкэм щыщ сабийм 
и дунейпсо махуэщ

ЮАР-м щагъэлъапIэ 
ЩIа лэгъуалэм я махуэр 

1822 гъэм Санкт-Петер-
бург къыщызэIуахащ цир-
кым папщIэ яухуа япэ унэр. 

1894 гъэм Пьер де Ку-
бертен и жэрдэмкIэ зэхуа-
шэсащ Олимп джэгухэр 
къэублэжыным унафэ те-
щIыхьыным теухуа кон-
гресс.

1903 гъэм Форд Генри 
США-м къыщызэригъэпэ-
щащ «Форд Мотор» авто-
мобиль компаниер.

1921 гъэм Аджарие             
АССР-р къызэрагъэпэщащ. 

1925 гъэм тенджыз ФIы-
цIэ Iуфэм, Гурзуф щIыпIэм 
деж, къыщызэIуахащ «Ар-
тек» сабий лагерыр. Иужь-
кIэ ар хъуащ Совет Со-
юзым и пионерхэм я зы-
гъэпсэхупIэ нэхъыщхьэ.

1959 гъэм, зэрагъэ пэ-
щыжри, Москва къыщы-
зэIуахыжащ СССР-м и 

Урысейм и Махуэм ирихьэлIэу Къэ-
бэрдей-Балъкъэр Республикэм и Пра-
вительствэм и Унэм щагъэлъэпIащ 
 щIыналъэм и зыужьыныгъэм зи щIэ-
ныгъэрэ зэфIэкIрэ хэзылъхьа, IэнатIэ 
зэмылIэужьыгъуэхэм ехъулIэныгъэфI-
хэр щызыгъэлъэгъуа цIыху гуа щIа фIэ-
хэр.

ЗИ ЦIЭ къраIуахэм яхэтащ Урысей 
 Федерацэм и Президентым къыбгъэдэкI 
къэрал дамыгъэхэр зыхуагъэфэщахэри, 
«Къэбэрдей-Балъкъэр Республикэм и 
 пащхьэм щиIэ фIыщIэхэм папщIэ» да-
мыгъэхэр, цIэ лъапIэхэр, фIыщIэгуапэ 
тхылъхэр зратахэри.

«Нобэрей махуэм зэрепх, фIэкIыпIэ 
имыIэуи зэрешалIэ, - жиIащ КъБР-м и 
 Iэтащхьэ КIуэкIуэ Казбек, - зи лъахэр 
фIыуэ зылъагъу, щалъхуа хэкум и тхыдэм 
пщIэ хуэзыщI, абы и зыужьыныгъэм зи 
гуащIэр хэзылъхьэ дэтхэнэ цIыхури. Шэч 
хэлъкъым, ди псэукIэр ефIэкIуэныр, ди 
щыIэныгъэр нэхъыфI хъуныр зэлъытар 
цIыху лэжьакIуэр арауэ зэрыщытым. 
КъызэднэкIа илъэс хьэлъэр зылъэмыIэ -
са щIагъуэ къытхэткъым, абы и ягъэ 
зэмыкIа IэнатIи щыIэу къыщIэкIынкъым. 
Апхуэдэу щыт пэтми, дэ тхузэфIэкIащ 
лэжьыгъэу едгъэкIуэкIым зэщIэкIуи къы-
щIэхуи имыIэу ипэкIэ дгъэкIуэтэн, ар 
къыщыгъэнауэ, ехъулIэныгъэфIхэри зы-
Iэрыдгъэхьэн. Узыфэ бзаджэм цIыхур 
 игъэгужьеями, я псэ хьэлэлагъым хэщIа-
къым, гущIэгъумрэ гулъытэмрэ кIуэда-
къым, жыджэрагъми щIичакъым. Нэхъ-
ри дызэдефIэкIуэну си гуапэщ».

КIуэкIуэ Казбек щхьэхуэу къыхигъэ -
щащ гъэсэныгъэмрэ егъэджэныгъэмрэ я 
лэ жьакIуэу ди щIыналъэм исхэр. «Фи 
лIы гъэм и инагъыр къэлъытэгъуейщ, - 
къыхигъэщащ абы, - ар зэрыпшэчын 
пща лъи щыIэу фIэщхъугъуейщ. Дунейр 
зэщIэзыщта узыфэм цIыхур къыщи-
гъэгухэм, фэ бырсыр лей къыхэвмы-
гъэкIыу, зэпIэзэрыту фи Iуэху фщIэжащ, 
щIэгъэкъуэн хуэныкъуэм фалъэIэсу, 
 гулъытэр зэмэщIэкIым хуэвгъэфащэу. 
Зэман бзаджэм фыпэщIэувауэ икIи фы-
текIуауэ жыпIэмэ пцIы хъунукъым. Сы-
хуейт дэтхэнэ зы гъэсакIуэми егъэджа-
кIуэми фIыщIэ мыухыжыр яхуэсщIыну, я 
зэфIэкIымрэ я лъэкIыныгъэмрэ нэхъри 
зиIэту псэуну».

КъБР-м и Iэтащхьэм фIыщIэ яхуищIащ 
махуэщIым ирихьэлIэу зи цIэ къраIуа 
 къегъэлакIуэхэм, щэнхабзэм, щIэны-
гъэм, гъуазджэм епха IэнатIэхэм я Iэ-
щIагъэлIхэм, жылагъуэ лэжьакIуэхэм, 
гъуэгущI хэм, инженерхэм, къэрал къулы-
къущIэхэм.

Апхуэдэу, «Хэкум и пащхьэм щиIэ фIы-
щIэхэм папщIэ» орденым и етIуанэ на-
гъыщэр хуагъэфащэу зи цIэ къраIуахэм 

ящыщщ «Къэбэрдей-Балъкъэр Респуб-
ликэм радиомрэ телевиденэмрэ я нэ-
тынхэр къэзыт центрым» и унафэщI 
Жылау Сафудинрэ «КъБР-м радиомрэ 
телевиденэмрэ я нэтынхэр къэзыт цен-
трым» нэтынхэр къызэрат Iэмалхэр зэ-
зыгъэпэщыж икIи зэзыгъэзахуэ гупым и 
инженер Багъэтыр Къантемыррэ.

Дин зэгурыIуэныгъэр хъумэным, 
лъэпкъ зэхущытыкIэхэр егъэфIэкIуэным, 
щIэблэр гъэсэным хуэунэтIауэ иригъэ-
кIуэкI лэжьыгъэм папщIэ КъБР-м и Му-
слъымэнхэм я IуэхущIапIэм и унафэщI 
Дзасэжь Хьэзрэталий «Къэбэрдей-Балъ-
къэр Республикэм и пащхьэм щиIэ 
фIыщIэхэм папщIэ» орденыр къраты-
жащ.

ИрагъэкIуэкI лэжьыгъэмкIэ Къэбэрдей-
Балъкъэрыр къыщыгъэнауэ, хамэ щIы -
пIэ куэдым къыщацIыхуа, ди щIыналъэм 
и цIэр фIыкIэ жыжьэ зыгъэIуахэм ящыщт 
IэнатIэ зэхуэмыдэхэмкIэ КъБР-м щIыхь 
зиIэ и лэжьакIуэ цIэр зратахэр. Абыхэм 
ящыщщ «Къэбэрдей-Балъкъэр Респуб-
ликэм и цIыхубэ сурэтыщI» цIэр зыхуа-
гъэфэща ГъущIапщэ Арсен, «КъБР-м 
щIыхь зиIэ артист» цIэ лъапIэр зыфIаща 
уэрэджыIакIуэ Бэрбэч Аскэр, «КъБР-м 
 гъуазджэмкIэ щIыхь зиIэ лэжьакIуэ» цIэр 
зрата композитор ХьэIупэ Андзор, 
 «КъБР-м щIыхь зиIэ и егъэджакIуэ» хъуа, 
Ислъэмей къуажэ дэт 1-нэ курыт еджа-
пIэм урысыбзэмрэ литературэмкIэ и 
егъэджакIуэ Шыгъэлыгъуэ Физэ, 
 «КъБР-м мэкъумэш IэнатIэмкIэ щIыхь 
зиIэ и лэжьакIуэ» цIэр зрата, УФ-м Псэу-
щхьэ икIи къэкIыгъэм къапкърыкI шы-
нагъэр къэмыгъэхъунымкIэ санитар кIэ-
лъыплъакIуэ къулыкъущIапIэм КъБР-м 
щиIэ референт центрым и унафэщI 
 Сэхъурокъуэ Хьэутий, нэгъуэщIхэри.

«Фэ фщыщ дэтхэнэри зэрыгуащIафIэм 
къищынэмыщIауэ, псэемыблэжщ. Фи 
ехъулIэныгъэхэр инщ, фыкъэзыцIыху, 
къывдэлажьэ, фи хъыбар зэхэзыхахэм 
дежкIэ фи гъащIэри щапхъэщ. Фи лэ-
жьыгъэм фыхуэпэжщ, ди къэкIуэнури 
 дахэ зыщIыр фэ фхуэдэ цIыху гу къабзэ - 
псэ хьэлэлхэрщ», - жиIащ и гуапэу 
 КъБР-м и Iэтащхьэ КIуэкIуэ Казбек.

МахуэщIым хэтащ КъБР-м и Парламен-
тым и УнафэщI Егоровэ Татьянэ, КъБР-м 
и Правительствэм и УнафэщI Мусуков 
Алий, КъБР-м и Iэтащхьэм и Админист-
рацэм и УнафэщI Къуэдзокъуэ Мухьэ -
мэд, Урысей Федерацэм и Президентым 
Кавказ Ищхъэрэ щIыналъэм щыIэ и 
лIыкIуэм егъэщIылIауэ КъБР-м и инспек-
тор нэхъыщхьэ Мэкъуауэ Тимур, министр-
хэмрэ къэрал къулыкъущIэхэмрэ, щIыпIэ-
хэм унафэр щызехьэнымкIэ щыIэ Iуэху-
щIапIэхэм я унафэщIхэр.

ШУРДЫМ Динэ.

Урысейм и Махуэм, мэкъуауэгъуэм и 
12-м Бахъсэн къалэ округым и Мамы-
рыгъэ паркыр къыщызэIуахым хэтащ 
Къэбэрдей-Балъкъэр Республикэм и 
 Iэтащхьэ КIуэкIуэ Казбек. А дауэда-
пщэм хиубыдэу мы щIыпIэм къыщы-
зэIуахащ Бахъсэн щIыналъэм щыщхэу 
Совет Союзым и ЛIыхъужь Левченкэ 
Василий, Социалист Лэжьыгъэм и ЛIы-
хъужь Щауэ Iэхьед сымэ я фэеплъхэр.

«ДИ КЪЭРАЛЫМ, ди республикэм 
 щыпсэу дэтхэнэ зыри зэрыгушхуэн иIэщ. 
Апхуэдэ Iуэхухэм ящыщщ ди адэшхуэ-   
хэр дунейр зауэ лыгъэм хэзыдза фашист-
хэм зэратекIуар, зауэм зэтрикъута къэ-
ралыр зэрызэфIагъэувэжар. Я лIы хъу-
жьыгъэкIэ, псэемыблэж лэжьыгъэкIэ ди 
нобэр къызэзыгъэпэщахэм, ди сабийхэм 
я къэкIуэнур зыубзыхуахэм я фэ еплъыр 
мыкIуэдыжынщ. Дэ ди къалэнщ ди нэ-
хъыжьхэм я фэеплъыр тхъумэну икIи 
къыкIэлъыкIуэ щIэблэхэм я деж нэтхьэ-
сыну. Апхуэдэ хабзэр ди республикэм 
щыхъума зэрыхъунум шэч къытесхьэр-
къым», - ЛIыхъужьхэм я фэеп лъыр къы-
щызэIуахым къалэдэсхэм  яхуэгъэзауэ 
жиIащ КIуэкIуэ Казбек. Республикэм и 
 Iэтащхьэм апхуэдэу къыхигъэщхьэху -
кIащ комплексыщIэ къызэгъэ пэщыным 
къалэдэс псоми яхузэфIэкI зэрыха-
щIыхьар.

Паркымрэ абы щагъэува фэеплъхэм -
рэ къыщызэIуахым хэтащ КъБР-м и Пра-
вительствэм и УнафэщI Мусуков Алий, 
Къэрал Думэм и депутат Быф Анатолий, 
Бахъсэн къалэ округым и щIыпIэ адми-

нистрацэм и Iэтащхьэ Мамхэгъ Хьэчим, 
щIыпIэ унафэр зегъэкIуэнымкIэ советым 
и де путатхэр, IуэхущIапIэ зэмылIэу жьы-
гъуэ хэм я лэжьакIуэхэр, къалэдэсхэр.

ПаркыщIэм Бахъсэн къалэмрэ Iуащ-
хьэмахуэ районымрэ я футбол коман-
дэхэр щызэпеуащ, щэнхабзэм и лэжьа-
кIуэхэм концерт щагъэлъэгъуащ.

Мы зыгъэпсэхупIэр зэтегъэувэным 
 муниципалитетыр илъэс зыбжанэкIэ 
елэжьащ. 2019 гъэм муниципалитетыр 
щытекIуащ «Къалэ мыинхэмрэ тхыдэ 
мыхьэнэ зиIэ жылагъуэхэмрэ зэIузэпэщ 
щIыныр» урысейпсо конкурсым икIи абы 
папщIэ сом мелуан 85-рэ къратащ. А 
ахъшэр трагъэкIуэдащ къалэ паркыр 
къызэгъэпэщыным пыщIа япэ лэжьы-
гъэхэм. Къалэдэсхэми жыджэрагъыш-
хуэ къагъэлъэгъуащ, псалъэкIи IуэхукIи 
 администрацэм зыщIагъэкъуащ. Абы-
хэм къыхалъхьа псори къалъытащ про-
ектыр щагъэхьэзырым. А щIыкIэм тету 
зэман кIэщIым къагъэщIэрэщIэжащ 
бгынэжауэ щыта щIыпIэр. Абы жыг мин 
щыхасащ, гуэл къыщызэрагъэпэщащ, 
цIыхухэм къыщакIухьыну гъуэгухэр ха-
шащ, тетIысхьэпIэхэр ягъэуващ. ЩIалэ-
гъуалэм папщIэ джэгупIэ зэмылIэужьы-
гъуэхэр ящIащ. Тренажёрхэр ягъэуващ. 
Нэхъыжь хэм я зэманыр щагъакIуэ 
 хъунущ шахмат, шашкэ джэгупIэм. 
ЦIыхухэм шынагъуэншагъэ яIэн папщIэ 
щIыпIэ куэдым видеокамерэхэр щагъэу-
ващ.

КъБР-м и Iэтащхьэмрэ
Правительствэмрэ я пресс-IуэхущIапIэ.

ВДНХ-р - цIыхубэ хозяйст-
вэм и ехъулIэныгъэхэр ща-
гъэлъагъуэ унэр.

1963 гъэм дунейм щы-
япэу цIыхубз хьэршым лъэ-
тащ. Ар совет космонавт 
Терешковэ Валентинэт - 
«Восток-6» кхъухьым ису 
хьэршым кIуат. 

1992 гъэм Урысейр Ду-
нейпсо банкым хыхьащ.

1995 гъэм Дунейпсо 
олимп комитетым къы-
хихащ 2002 гъэм щIыма-
хуэ Олимп джэгухэр щра-
гъэкIуэкIыну щIыпIэр. Ап-
хуэдэ пщIэр лъагъэсауэ 
щытащ США-м и Солт-
Лейк-Сити къалэм. 

1996 гъэм Урысейм пре-
зидент хэхыныгъэхэр ще-
кIуэкIащ, ауэ а махуэм зэ-
хэкIатэкъым а къулыкъур 
нэхъ зыхуэфащэр. Бадзэ-
уэгъуэм и 3-м екIуэкIа етI-
уанэ Iыхьэм щызэпэщIэ-
тащ Ельцин Борисрэ Зю-
ганов Геннадийрэ. Iэ зыIэ -
та псоми я процент 50-м 
щIигъум я дзыхь ирагъэз-
ри, Урысейм и Президенту 
хахащ Ельцин Борис.

Совет дзэ къулыкъущIэ, 
Совет Союзым и Маршал, 
Совет Союзым и ЛIы-
хъужь, Югославиемрэ Бол-
гариемрэ я ЛIыхъужь, «Те-
кIуэныгъэ» орденыр зрата 
Толбухин Фёдор къызэ-

ралъхурэ илъэси 127-рэ 
ирокъу. 

Социалист Лэжьыгъэм и 
ЛIыхъужь Хьэжмэт Хьэсэн 
къызэралъхурэ илъэс 90 
ирокъу.

Мэкъумэш щIэныгъэхэм 
я доктор, КъБКъМУ-м и 
профессор Къумахуэ Вла-
димир и ныбжьыр илъэс 
81-рэ ирокъу.

Совет фигурист цIэрыIуэ, 
Олимп Джэгухэм тIэуней-
рэ я чемпион хъуа Зайцев 
Александр и ныбжьыр 
илъэс 69-рэ ирокъу.

Къэрал лэжьакIуэ, УФ-м 
и Президентым и Админи-
страцэм и УнафэщIу, Пра-
вительствэм и УнафэщIым 
и япэ къуэдзэу, финанс-
хэм кIэ министру щыта, нэ-
гъуэщI къулыкъухэми пэ ры-
та, 2011 гъэм къыщы щIэ-
дзауэ «Роснано» ОАО-м и 
унафэщI Чубайс Анатолий 
и ныбжьыр илъэс 66-рэ 
ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дус 26 - 28-рэ, жэщым гра-
дус 18 - 20 щыхъунущ.

Урысей Федерацэм и 
Правительствэм и Уна-
фэщI Мишустин Михаил 
дыгъуасэ Пятигорск къа-
лэм щригъэкIуэкIащ Кав-
каз Ищхъэрэ федеральнэ 
округым и социально- 
экономикэ зыужьыныгъэм 
пыщIа IуэхухэмкIэ Прави-
тельствэм и комиссэм 
 хэтхэм я зэIущIэ. Абы къы-
щыпсэлъащ Къэбэрдей-
Балъкъэр Республикэм и 
Iэтащхьэ КIуэкIуэ Казбек.

УРЫСЕЙМ и Правитель-
ствэм и УнафэщIым зэIу -
щIэр къыщызэIуихым къы-
хигъэщхьэхукIащ: «Пэжыр 
жыIэн хуейщ, Кавказым 
иджыпсту щызэтеува щы-
тыкIэр тынш дыдэкъым. 
Япэ хэми хуэдэу, гугъуехьхэр 
мымащIэу щыIэщ икIи ахэр 
дэгъэкIа хъун папщIэ фе-
деральнэ IэнатIэри къыхэ-
мыхьэу хъунукъым».

Кавказ Ищхъэрэ феде-
ральнэ округым хыхьэ щIы-
налъэхэм зегъэужьынымкIэ 
IэнатIэ нэхъыщхьэхэм ящы-
щу Мишустин Михаил къи-
гъэлъэгъуащ туризмэмрэ 
мэкъумэш хозяйствэмрэ. 
«Кавказ Ищхъэрэм и эко-
номикэм и тегъэщIапIэ нэ-
хъыщхьэу туризмэр щытын 
хуейуэ къызолъытэ. Фи 
щIыналъэм хэкIыпIэ псори 
щыIэщ Урысейм и мыза-
къуэу, нэгъуэщI къэралхэм 
щыщхэри зыгъэпсэхуакIуэ 
къэкIуэн папщIэ», - жиIащ 
абы. «Мы IэнатIэм и инже-
нер инфраструктурэ зэте-
гъэувэнымкIэ къэралыр 
 дэ Iэпыкъуэгъуу щытынущ, 
 адрей Iуэхухэм - кIапсэ 
гъуэгу хэр, зыгъэпсэхупIэхэр, 
хьэ щIэщхэр ухуэным егуп-
сысын хуейр инвестор-
хэрщ», - къигъэлъэгъуащ 
Мишустин Михаил.

Агропромышленнэ комп-
лексым и гугъу щищIым 
Правительствэм и Унафэ-
щIым жиIащ: «Мы IэнатIэм 
щIэгъэхуэбжьауэ зеужь. Нэ-
гъабэ пхъэщхьэмы щхьэ-
хэм рэ мэракIуэхэмрэ къе-
хьэлIэнымкIэ округым япэ 
увыпIэр къэралым щиубы-
дащ. Апхуэдэ зэфIэкIхэм 
нэхъри зегъэубгъун хуейщ».

Абы къыхигъэщхьэхукIащ 
Кавказ Ищхъэрэм и субъ-
ект хэм я экономикэ зыу-
жьы ныгъэм хиубыдэ Iуэху 
нэхъыщхьэхэмкIэ ар ику иту 
Урысейм и зыужьыныгъэм 
къызэрыкIэрыхур. Апхуэдэ 
экономикэ Iуэхугъуэхэм 
ящыщщ зы цIыхум хуэзэу 
къалэжь валовэ щIыналъэ 
продуктыр, капитал нэ-

Къэралым фIыщIэ яхуещI

КъБР-м и Iэтащхьэ КIуэкIуэ Казбек УФ-м и 
Правительствэм и УнафэщI Мишустин Михаил 

иригъэкIуэкIа зэIущIэм къыщыпсэлъащ

хъыщ хьэм халъхьэ инвес-
тицэхэр зыхуэдизыр. «Дэ 
къытпэщытщ щIыналъэ -
хэм, абыхэм щыпсэу цIыху-
хэм мылъку нэхъыбэ 
 къы зэралэжьын Iэмалхэр 
зэтегъэувэнымкIэ дэIэпы-
къуэгъу дыхъуну, уней 
мылъкур нэхъ зыубгъуауэ 
къагъэсэбэпынымкIэ бюд-
жет ахъшэри щIэгъэкъуэн 
къэт щIыну», - жиIащ Ми-
шустин Михаил.

Премьер-министрым къы-
хигъэщхьэхукIащ: «Инфра-
структурэ гугъуехьхэри ма-
щIэкъым - гъуэгухэм, ком-
мунальнэ IэнатIэм гулъытэ 
хэха ягъуэтын хуейщ. А Iэна-
тIэхэр округым хиубыдэ 
щIы налъэ псоми хуабжьу 
зэкIэлъымыкIуэ щыхъуащ. 
Псы фIейр зыгъэкъабзэ 
Iуэху щIапIэхэр я къалэнхэм 
пэлъэщыркъым, цIыхухэр 
псы къабзэкIэ къызэгъэпэ-
щыныр щIыпIэ куэдым щы-
зэблагъэу. Абы къыхэ кIыу 
Кавказ Ищхъэрэр псы 
 къабзэкIэ къызэгъэпэщы-
нымрэ псы фIейр щIэшы-
нымрэ хуэгъэзауэ дэтхэнэ 
щIыналъэми хэкIыпIэ пыу-
хыкIахэр щамыубзыхуу хъу-
нукъым».

УФ-м и Правительствэм и 
УнафэщIым къызэхуэсахэр 
щыгъуазэ ищIащ Прави-
тельствэр илъэси 10 гъунэ-
гъум къриубыдэу Кавказ 
Ищхъэрэм игъуэтыну со-
циально-эко номикэ зыу-
жьы ныгъэм и стратегием 
зэрелэжьым икIи а страте-
гиер Iуэху пыу хы кIахэм яте-
щIыхьауэ зэ рыщытынум.

Коронавирус уз зэрыцIа-
лэр къызэрызэщIэрыуэ -

жым теухуауэ Мурашкэ 
 Михаил жиIахэм япкъ иткIэ 
Кавказ Ищхъэрэ феде-
ральнэ округым и щIына-
лъэхэм къалэн щащIащ а 
узыфэр къэзыгъэувыIэ вак-
цинэ зыхегъэлъхьэн зэ-
рыхуейм теухуауэ нэхъ зыуб-
гъуауэ цIыхухэм ядэлэжьэ-
ну.

Апхуэдэу зэIущIэм док-
ладхэр щащIащ УФ-м эко-
номикэ зыужьыныгъэмкIэ и 
министр Решетников Мак-
сим, УФ-м мэкъумэш хо-
зяйствэмкIэ и министр Пат-
рушев Дмитрий, УФ-м и 
Президентым и полномоч -
нэ лIыкIуэу Кавказ Ищхъэ -
рэ федеральнэ округым 
щы Iэ Чайкэ Юрий, Туриз-
мэмкIэ федеральнэ агент-
ствэм и унафэщI Догузовэ 
Заринэ сымэ.

КъБР-м и Iэтащхьэ КIуэ-
кIуэ Казбек зэIущIэм щищIа 
докладым къыщигъэлъэ-
гъуащ 2020 гъэм ирагъэ-
кIуэкIа лэжьыгъэм кърикIуа 
Iуэху нэхъыщхьэхэмрэ щIы-
налъэм адэкIи зегъэу жьы-
нымкIэ щыIэ хэкIыпIэхэмрэ.

«Зэрыщыту къапщтэмэ, 
республикэм 2020 гъэр 
 ехъулIэныгъэ пыухыкIахэр 
иIэу къызэринэкIащ. Уры-
сейм и Президентым къи-
гъэува къалэнхэм япкъ ит-
кIэ Урысей Федерацэм и 
Правительствэм икъукIэ 
 игъуэу дэIэпыкъуэгъушхуэ 
къызэрытхуэхъуам и фIы-
щIэкIэ щIыналъэр тэмэму 
пандемием пэщIэтыфащ, 
социальнэ IэнатIэмрэ эко-
номикэмрэ щыIэ щыты-
кIэхэр хъарзынэу зэбли-
гъэкIащ», - къыхигъэщхьэху-

кIащ КIуэкIуэ Казбек.
И докладым абы къыщи-

гъэлъэгъуащ гъэ кIуам 
къри кIуа экономикэ Iуэху нэ-
хъыщхьэхэр: ухуэныгъэм, 
промышленностым, мэкъу-
мэш хозяйствэм нэхъри 
зэрызаужьар. Республикэм 
и бюджетым и хэхъуэхэр 
 нэхъыбэ хъуащ, къэрал 
щIыхуэр ягъэмэщIащ, ком-
мерческэ щIыхуэ псори 
япшыныжащ. Республикэм 
и экономикэм и IэнатIэ 
пыухыкIахэм заужь пэтми, 
жиIащ КIуэкIуэ Казбек, 
языныкъуэ IэнатIэхэм я зыу-
жьыныгъэр ику иту Уры -
сейм ехьэлIа бжыгъэхэм 
 къакIэроху. Экономикэм дя-
пэкIэ зиужьын папщIэ хэ-
кIыпIэ нэхъыщхьэу щыIэр 
нэхъ зэфIэкIышхуэкIэ зы-
щы гугъ IэнатIэхэр нэгъэ-
сауэ щIэгъэкъуэн къэ щIы-
нырщ. Къапщтэмэ, мэкъу-
мэш хозяйствэм и IэнатIэм 
иджырей технологиехэр 
нэхъ зыубгъуауэ къыща-
гъэсэбэпмэ, щIым къыпах 
хъерым нэрылъагъуу хэ-
хъуэнущ. Апхуэдэ хэкIы пIэ-
хэм ящыщщ иджырей жыг 
хадэхэр зехьэныр, мэра кIуэ-
хэр, хадэхэкIхэр нэхъыбэу 
хэсэныр. ЩIыналъэм и Iэта-
щхьэм къызэхуэсахэм ягу 
къигъэкIыжащ Урысей Фе-
дерацэм и мэкъумэш Iуэху-
щIапIэхэм къыщыпачыж 
пхъэщхьэмыщхьэм и Iыхьэ 
щанэр Къэбэрдей-Балъкъэ-
рым зэрыщагъэкIыр икIи а 
бжыгъэр нэхъри нэхъыбэ 
щIынымкIэ Iэмалхэр зэ-
рыщыIэр.

Туризмэм и IэнатIэм и 
зыужьыныгъэм щытеп сэ-

лъыхьым КIуэкIуэ Казбек 
къыхигъэщхьэхукIащ 2021 
гъэм и япэ мазищым рес-
публикэм турист мин 243-рэ 
къызэрыкIуар, ар нэгъабэ и 
апхуэдэ зэманым елъытауэ 
процент 70-кIэ зэрынэхъы-
бэр. А бжыгъэм щыщу мин 
220-м зыщагъэпсэхуар 
«Эльбрус» курортырщ.

«Къэралым мы IэнатIэм 
ахъшэшхуэ зэрытригъэ кIуэ-
дэнум, «Кавказ Ищхъэрэм и 
курортхэр» акционер зэгу-
хьэныгъэр IэнатIэм зегъэу-
жьынымкIэ планхэмрэ про-
ектхэмрэ зэхэлъхьэным 
егуп сысауэ зэрыбгъэ ды-
хьэм я фIыщIэкIэ дэ «Эльб-
рус» курортыр илъэс гъунэ-
гъухэм къриубыдэу дуней-
псо мыхьэнэ зиIэ зыгъэп-
сэхупIэ хъуну дыщо гугъ», 
-  жиIащ республикэм и Уна-
фэщIым.

«ИщхьэкIэ къыщыгъэлъэ-
гъуа IэнатIэхэм я зыужьы-
ныгъэм пыщIауэ товар-
хэмрэ Iуэхутхьэбзэхэмрэ я 
куэдагъым зэрыхэхъуэнум 
къыдэкIуэу, социальнэ къа-
лэн нэхъыщхьэ дыдэр - 
цIыхухэр лэжьапIэкIэ къы-
зэгъэпэщыныр - нэсу гъэзэ-
щIа хъунущ», - жиIащ къэп-
салъэм.

Инвесторхэр Iуэхум тегъэ-
гушхуэнымкIэ нэхъыбэ ды-
дэ зыхузэфIэкIынухэм ящы-
щу КъБР-м и Iэтащхьэм 
къыхигъэщхьэхукIащ Уры-
сей Федерацэм и банк 
 IэнатIэр. Абы Урысейм и 
Правительствэм и Уна фэ-
щIым лъэIукIэ зыхуигъэзащ 
Кавказ Ищхъэрэ щIы на-
лъэм ехьэлIа инвестицэ 
про ектхэр ахъшэкIэ къызэ-
зыгъэпэщ кредит IуэхущIа-
пIэхэм я мылъкур яфIэ мы-
кIуэдынымкIэ шэсыпIэ хэ-
хахэр убзыхуа хъуным хэп-
лъэну.

Мишустин Михаил Кав - 
каз Ищхъэрэм инвести-
цэхэр къыхузэщIэгъэуIуэ-
ным нэхъ ри егугъупхъэу 
зэры щытыр икIи абы пап-
щIэ округым и къэрал 
властым и гъэзэщIакIуэ 
 органхэмрэ инвесторхэмрэ 
нэхъ зэIухауэ зэдэлэжьэн 
зэрыхуейр къигъэлъэгъуащ. 
«Дэ дызэгъусэу делэжьын 
хуейщ инвесторым Кав-
казым зыщигъэпсэхуну зэ-
ригуапэм хуэдэ дыдэу а 
щIыналъэм инвестицэхэр            
и гуапэу зэрыхилъхьэным 
хуэу нэтIыным», - и псалъэм 
и кIэухыу жиIащ Урысейм и 
Премьер-министрым.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

КIуэкIуэ Казбек хэтащ Бахъсэн
къалэм и паркыр къыщызэIуахым

«Адыгэ  псалъэр»
къезыгъэхьхэм  папщIэ
ПщIэ зыхуэтщI ди щIэджыкIакIуэхэ!
2021 гъэм и етIуанэ илъэс ныкъуэм цIыху хэм 

яIэ рыхьэну газетхэмрэ журналхэмрэ Iэ щы щIадз 
зэманым щIидзащ. 

«Адыгэ псалъэ» газетыр зыIэрыхьэну хуейхэм 
хъыбар фыдогъащIэ - бадзэуэ гъуэм (ию лым) 
къыщыщIэдзауэ ар къевгъэхьын папщIэ Iэ 
щыщIэвдз хъунущ  Урысей пощ тым и дэтхэнэ 
IуэхущIапIэ ми.

Мази 6-м «Адыгэ пса лъэ» газетым и  уасэр сом 
698-рэщ.

КIуэкIуэ Казбек игъэлъэпIа-
хэм ящыщщ Жылау Сафудин.

Бахъсэн  щIыналъэ

Егъэджэныгъэ

ЗЭIУЩIЭР къыщызэIуихым, ЦIы-
хум и хуитыныгъэхэмкIэ уполномо-
ченнэу КъБР-м щыIэ Зумакулов 
 Борис жиIащ 2020 гъэм коронавиру-
сым зэрызиубгъуам къыхэкIыу 
Къэп щытакIуэ советым и зэIущIэ 
куэд щIауэ зэрырамыгъэкIуэкIар 
икIи а узыфэм и зэранкIэ IуэхущIа-
пIэм и лIыкIуэхэм ящыщу дунейм 
ехыжахэм къызэхуэсахэр дакъи-
къэкIэ яхуэщыгъуэну елъэIуащ. 

Зумакуловым зэIущIэм къыщы-
зэщIикъуэжащ Урысейм ЦIыхум и 
хуитыныгъэхэмкIэ и уполномочен-
нэхэм я лэжьыгъэр зэзыгъэуIу со-
ветым иригъэкIуэкIа лэжьыгъэр. 
 Ап хуэдэуи ар тепсэлъыхьащ лъэ-  
 х ъуэщ хэм къикIыжахэмрэ суд зыт-
ра щIыхьахэмрэ гъащIэм хэгъэзэ-
гъэжынымкIэ советым накъыгъэм и 
19 - 20-хэм Красноярск къалэм щри-
гъэкIуэкIа зэхуэсым къалэн зыщы-
хуагъэувыжахэр гъэзэщIэным те-
ухуауэ ялэжьыпхъэхэм. Абы жиIащ 

ТIЭКIУ къедгъэзэкIыжын-
щи, тхыдэм къызэ рыхэ щы-
жымкIэ, СССР-м и юннат 
зэщIэхъееныгъэм и зэхэуб-
лакIуэу къалъытэр Москва 
дэт курыт школхэм ящыщ 
зым биологиемкIэ щезы-
гъаджэу щыта, иужьым 
 Лениным и цIэр зезыхьэ 
къэрал педагогикэ инсти-
тутым и профессор хъуа 

Бэрбэч ХьэтIутIэ и цIэр зезыхьэ 
Къэбэрдей-Балъкъэр къэрал уни-
верситетым и унафэщIым и къалэн-
хэр пIалъэкIэ зыгъэзащIэ, техникэ 
щIэныгъэхэм я доктор Алътуд Юрэ 
Дубнэ къалэм ядернэ физикэ къэху-
тэныгъэхэмкIэ и институт зэхэтым 
иджыблагъэ щекIуэкIа зэхуэсым и 
лэжьыгъэм хэтащ. Ар теухуат ней-
трон жьгъейхэмрэ астрофизикэмрэ 
зегъэужьыным ехьэлIауэ зэхалъхьа 
лъэпкъпсо проектыр зэпкъ рыхы-
ным, и щыщIэныгъэхэмрэ нэхъа-
пэкIэ щыIа апхуэдэ программэхэм 
зэрефIэкIымрэ тепсэлъыхьыным.

ЯДЕРНЭ физикэ къэхутэныгъэхэм-
кIэ институт зэхэтыр дунейпсо Iуэху-
щIапIэщ, и лэжьыгъэр къэралы гъуэ-
бэм зэдащI программэхэм япкъ иткIэ 
иубзыхуу. Институтыр 1957 гъэ лъан-
дэрэ Лъэпкъ Зэкъуэтхэм я Зэгухьэны-
гъэм и къудамэу щытщ, теорие икIи 
гъэунэхуныгъэ мыхьэнэ зиIэ къэху-
тэныгъэхэмрэ университет егъэ джэ-
ныгъэмрэ щызэщIэт, зихуэ дэ  щы-
мыIэ Iуэху щIэкIэм и зы щапхъэщ.

Институтым и лэжьакIуэхэм къи-
щынэмыщIауэ, зэIущIэм хэтащ УФ-м 
ЩIэныгъэхэмкIэ и академием и щIэ-
ныгъэлIхэр, Курчатов Игорь и цIэр зе-
зыхьэ институтым и щIэныгъэ къэху-
такIуэхэр, Мэзкуу дэт, Ломоносов Ми-
хаил и цIэр зезыхьэ къэрал универси-
тетым и егъэджакIуэхэр, щIэныгъэ 
нэхъыщхьэ щрат IуэхущIапIэхэмрэ 
щIэныгъэ-къэхутакIуэ институтхэмрэ 
я лэжьакIуэхэр.

Ядернэ физикэ къэхутэныгъэхэм-
кIэ институтым и Iэтащхьэ Трубников 
Владимир, УФ-м ЩIэныгъэхэмкIэ и 
академием ядернэ физикэ къэхутэ-
ныгъэхэмкIэ и институтым и унафэщI 
Либанов Максим, академик Матвеев 
Виктор зэхуэсым къекIуэлIахэм фIэ-
хъус псалъэкIэ зыхуагъэза нэужь, ар 
зытеухуам, щIэныгъэлIхэр зытепсэ-
лъыхьыну проектым зэхэмыбзу икIи 
нэсу къэмыхутауэ хэлъхэм, къалэн 
зы хуащIыжхэм шэщIауэ и гугъу 
ящIащ.

ЗэIущIэм хэта щIэныгъэлIхэмрэ 
къэху такIуэхэмрэ утыку кърахьа пса-
лъэмакъыр къызэрыгуэкIкъым. Ар 
къыхощ абыхэм ирагъэкIуэкIа щIэны-
гъэ уэршэрым. Апхуэдэу, УФ-м ЩIэ-
ныгъэхэмкIэ и академием и акаде-
мик Рубаков Валерэ и псалъэр ней-
трон жьгъейхэмрэ астрофизикэмрэ 
ятеухуа щIэныгъэм зэIубз щымыхъуа 
Iуэхугъуэхэм триухуащ, академик Ли-
банов Максим нейтрон жьгъейхэмрэ 
астрофизикэмкIэ щыIэ проектым 
ипкъ иткIэ къызэгъэпэщыпхъэ икIи 
егъэкIуэкIыпхъэ къэхутэныгъэхэм я 
щхьэфэ иIэбащ, Курчатовым и цIэр 
зезыхьэ институтым и секретарь па-
шэ Форш Павел ЩIэныгъэмрэ щIэны-
гъэ нэхъыщхьэ егъэгъуэтынымкIэ 
ми нистерствэр нейтрон жьгъейхэмрэ 
астрофизикэмрэ зегъэужьыным 
 ху зэ халъхьа проектым зэрыщыгу-
гъым и гугъу ищIащ, академикхэу 
Троицкэ Сергейрэ Горбунов Дмитрий-
рэ программэм жылагъуэм и зыу-
жьыныгъэм теухуауэ иIэ мыхьэнэм, 
ар къэралым къищтэн щIыхуейм и 
щыхьэтыгъэхэр къахьу псалъэмакъ 
купщIафIэ утыку кърахьащ, профес-
сор Шевченкэ Владимир и къэп-
сэлъэныгъэр Курчатовым и цIэр 
зезыхьэ институтым илъэс зыбжанэ 
хъуауэ зэлэжь нейтрон проектым 
трищIыхьащ.

«Нейтрон жьгъейхэмрэ астрофизи-
кэмрэ епха къэхутэныгъэхэм зыб-
жанэ щIауэ ди нэIэ тету йокIуэкI, - 
жиIащ Алътуд Юрэ. - Мы лэжьыгъэр 

курыхыу езыгъэкIуэкI, абы епхауэ 
къэралым ит щIэныгъэ IуэхущIапIэ-
хэм ядэлэжьэныр дэркIэ мы хьэ-
нэшхуэ зиIэ Iуэхущ. Къэбэрдей-Балъ-
къэр къэрал университетыр ядернэ 
физикэмрэ астрофизикэмрэ фIыуэ 
хэзыщIыкI IэщIагъэлIхэр гъэхьэ зы-
рыныр, а IэнатIэхэм заужьыным хуэ-
гъэпса къэрал программэхэм хэу-
вэныр фIэкIыпIэ имыIэу зэфIэхын 
 хуейуэ зыхуигъэувыж пщэрылъхэм 
ящыщщ. Нейтрон жьгъейр пкъы-
гъуэбэ зэхэтщ, къэхутэныгъэу ира-
щIы лIэри унэтIыныгъэ куэду зэхэкI 
Iуэхугъуэщ. Абыхэм ящыщ гуэрхэр дэ 
тхузэфIэхыну дыкъегъэгугъэ. Шэч 
хэлъкъым, дызытепсэлъыхь проек-
тыр къэралым къищтэнущ. Нейтрон 
жьгъейм щэхуу хэлъыр джыным и 
мыхьэнэр щIэныгъэ лэжьыгъэ къаб-
зэ егъэкIуэкIыным къыщынэркъым, 
ар астрофизикэмрэ уахэхутэ щIэны-
гъэмрэ я зыужьыныгъэм епхащ, 
дыщыпсэу щIылъэмрэ уэщIымрэ я 
зэпыщIэныгъэхэм, а тIур зэрызэ-
лъэIэсымрэ зым ижь адрейм зэ-
рыщIихумрэ къыщIэгъэщыным хуэу-
нэтIащ, щIыуэпсым, хьэуам я щы-
тыкIэм зэрызихъуэжым, дыкъэзыу-
хъуреихь дунейр хъумэным епха 
щэхухэр хэIущIыIу щIыным пыщIащ. 
Зэ рыгурыIуэгъуэщи, а псор ди къэ-
кIуэным гуэх имыIэу епхащ».

ЗэIущIэм и етIуанэ Iыхьэр IэщIа-
гъэлIхэр гъэхьэзыра, IэнатIэм и пщIэр 
къэIэта зэрыхъунум теухуат. ЩIэны-
гъэм къигъэув Iэмэпсымэхэмрэ 
 гъэунэхуныгъэхэр щрагъэкIуэкI пэш-
хэмкIэ къызэгъэпэщауэ университет 
куэд щыIэкъым. Абы и IуэхукIэ ядернэ 
физикэ къэхутэныгъэхэмкIэ инсти-
тутыр нэхъ къызэгъэпэщахэм, иджы-
рей технологиер ехьэжьауэ зи лэжьы-
гъэм къыщызыгъэсэбэпхэм ящыщщ. 
Абы къищынэмыщIауэ, институтыр 
езым и унэтIыныгъэхэм къытехуэ 
еджа пIэ нэхъыщхьэхэм ядолажьэ, зэ-
гъусэу къэхутэныгъэхэр ирагъэ кIуэкI.

Урысейм и щIыналъэхэми, хамэ 
къэралхэми щыIэ университетхэм 
 къикIыурэ институтым и лабораторэм 
я IэщIагъэм щыхагъахъуэ, бакалавр, 
магистр, кандидат лэжьыгъэхэр 
зыхуэныкъуэ къэхутэныгъэ щап хъэ-
хэр мыбдеж щагъэунэху. Къапщтэмэ, 
дунейпсо IуэхущIапIэу щыт инсти-
тутым университетхэр зэры лажьэ 
программэ пыухыкIам пэджэж лек-
цэхэмрэ студентхэм я къэухьым 
зыщрагъэужь, я щIэныгъэм щыха-
гъахъуэ центрхэмрэ къыщызэра-
гъэпэщ. ЩIалэгъуалэр щIэныгъэ 
 гъащIэм хэша, IэщIагъэлIхэмрэ Iэна-
тIэм цIэрыIуэ щыхъуа щIэныгъэлIхэм 
япыщIа хъунымкIэ институтыр и 
лъэкI рэ зэманрэ щысхьыркъым.

Инженер-физикэ практикумым 
ипкъ иткIэ, студентхэм, аспирантхэм, 
къэхутакIуэ ныбжьыщIэхэм папщIэ 
IэнатIэр зэрызэхэт щIэныгъэ зэмы-
лIэужьыгъуэхэмкIэ еджэныгъэхэр зэ-
хашэ. Псом хуэмыдэу, институтым 
мыхьэнэ ирет физикэмкIэ щыIэ 
гурыIуэныгъэхэмрэ радиацэ шына-
гъуэшагъэмкIэ, къызэрыгуэкI пкъы-
гъуэхэр (элементарные частицы) 
къы зэрахутэ икIи я псынщIагъэм 
щIэзыгъэхуабжьэ IэмэпсымэхэмкIэ 
(детекторы и ускорители частиц), фи-
зикэ Iэ мэп сымэхэм я пкъыгъуэхэмрэ 
пыщIа автомат хуэIухуэщIэхэмрэ яIэ 
щытыкIэр къызэрахутэ IэмалхэмкIэ 
(методика диагностики пучка и авто-
матизации физических установок) 
щIэныгъэ етыныр.

Къыхэгъэщын хуейщ институтым 
иригъэкIуэкI лэжьыгъэр цIыхухэм 
яхэпщэным, и хъыбарыр яхэгъэ-

Iуэным ехьэлIауэ хуэщIэ къызэримы-
гъанэри. Апхуэдэу, абы зэIущIэхэр 
курыт еджапIэм щIэс цIыкIухэм щхьэ-
кIэ ирегъэкIуэкI, физикэмрэ уахэ 
щIэныгъэмкIэ егъэджакIуэхэм па-
пщIэ дунейпсо щIэныгъэ зэхуэсхэр 
зэхешэ, къэхутэныгъэщIэхэмрэ щIэуэ 
къэунэхуа физикэ Iэмэпсымэхэмрэ я 
гъэлъэгъуэныгъэхэр ещI, щIэныгъэ 
лъэщапIэхэм щекIуэкI Iуэхур пэIудза-
уэ е нэрылъагъуу егъэлъагъуэ.

Алътуд Юрэ зэрыжиIамкIэ, егъэ-
джэныгъэри къэхутэныгъэ лэжьы-
гъэри щызэщIэту лэжьыгъэр щекIуэкI 
центрхэм физикэ щIэныгъэм хэзы-
гъэхъуэну хуей гупхэр мазитI къэс зэ 
яхъуэж. Студентхэмрэ егъэджа кIуэ-
хэмрэ апхуэдэу уэру центрым зэрыра-
гъэблагъэм, кърат щIэныгъэр зэры-
лъагэм абы и пщIэр иIэтым 
къыщынэркъым, атIэ щIэупщIэр ин 
ещI, ар Iэмалыншэу зэхьэзэхуэм хуо-
кIуэ - зи IуэхущIафэрэ къэхутэныгъэ 
лэжьыгъэкIэ къыхэщахэм я хьэрхуэр-
хэр къызэрагъэпэщ. Ар езыр физикэ 
икIи ядернэ щIэныгъэр цIыху нэхъыбэ 
дезыгъэхьэх, зэлъезыгъэщIыс щхьэу-
сыгъуэ ирокъу.

«Дызэрыт мазэм ди еджапIэм 
 къекIуалIэ студентхэм, щылажьэ 
егъэ джакIуэхэм, университетым и 
унафэщIхэм ящыщу зы гуп зэдгъэпэ-
щу, - жиIащ Алътудым, - институтым 
къыхилъхьа егъэджэныгъэ програм-
мэхэм ящыщ зым хэдгъэхьэн ди гу-
гъэщ. Ядернэ физикэм дихьэххэмкIэ 
ар IэмалыфIщ я щIэныгъэр ира-
гъэфIэкIуэн къудей мыхъуу, я Iэна-
тIэкIи дэкIуеину, заужьыну, хагъэ-
хъуэну. ТхьэмахуитIкIэ екIуэкIын хуей 
практикумым хэтынухэр, ар къыхэз-
гъэщмэ сфIэигъуэт, пщIэ щIамыту, я 
гъуэгупщIэкIи, я шхынрэ зыщIэсын-
кIи къызэгъэпэщауэ щытынущ».

Ягъуэта Iэмалым зэрыщыгуфIы-
кIыр Алътудым имыбзыщIэу адэ кIи 
фIэщхъуныгъэ хэлъу жиIащ: «Си 
фIэщ мэхъу мы проектым физикхэм 
я мызакъуэу, медицинэ IэнатIэм 
пэрытхэри зэрыдедгъэхьэхыфынури. 
Дэ къытпэщылъ къалэнхэм ящыщщ 
медицинэм щыхурагъаджэ къуда-
мэмрэ физикэм хуеджэхэмрэ я 
зэпыщIэныгъэхэр щIэзыгъэхуабжьэ 
Iуэху щIэкIэ къыхэлъхьэныр. Абы те-
ухуауэ тщIэ лэжьыгъэр къыддэхъумэ, 
Къэбэрдей-Балъкъэр къэрал универ-
ситетым щызрагъэгъуэт щIэныгъэ 
нэхъыщхьэм къыдэкIуэу, щIэныгъэ 
гуэдзэ папщIэу унэтIыныгъитIи къы-
хэтлъхьэфынущ: «ядернэ физикэ», 
«ядернэ медицинэ» жыхуэтIэхэр».

Алътуд Юрэ зыхэта щIэныгъэ 
зэхуэсым гузэхэщIэу къритари 
 къиIуэтащ: «Дызыхыхьахэм дызэра-
гъэгушхуам, фIэщхъуныгъэ зыхудиIэ 
Iуэху гъуэхэм нэфIэщIыгъэ зэрахэ-
мылъыр пэжщ. ТхуэгъэзащIэ къудей-
мэ, гупсысэшхуэхэр диIэщ. Хуабэр 
къэзыгъэщI Iэмалхэр къызэ ры дэ-
мэщIэкIыр, хузауэ зэрыщытыр до щIэ. 
Мы унэтIыныгъэхэр къытхузэгъэ пэ-
щыххэмэ, атом пкъыгъуэхэр зэхэд-
зэкIэ (термоядерный синтез) хуабэ 
къэгъэщIыным епха гугъуехьхэр тхуэ-
гъэмэщIэнущ, уеблэмэ тхуэгъэ-
кIуэдынри зыхуэIуа щыIэкъым».

Университетым и унафэщIым хьэ-
къыу и фIэщ мэхъу зэIущIэм зэры-
хэтам фIы къызэрырикIуэнур. «Нобэ 
тщIэм, дызыхуежьэ Iуэхухэм къри-
кIуэнур егъэджэныгъэм нахуэ щыщы-
хъунур илъэс зыплIытху дэкIмэщ, 
щIэныгъэм зыужьыпIэ лъагъуэхэр 
къы щыхишыфынур илъэсипщI къы-
зэднэкIмэщ. ПIалъэр дэ дэлъыта 
Iуэхущ. Ядернэ физикэмрэ астрофи-
зикэмкIэ къыхалъхьэ сыт хуэдэ Iуэху-
гъуэри жылэм и зэIузэпэщыны-
гъэмрэ экономикэ зыужьыныгъэмрэ 
толажьэ. Апхуэдэу абы елъытащ 
егъэ джэныгъэм лъагэу зыкъы зэр-
иIэтынури, щIэныгъэм щIэуэ къы-
щыхута хъунури. Дэ къыдгуроIуэ абы 
мылъкушхуэ зэрытекIуэдэнур, зэма-
ни зэрихьынур, ауэ ар ди къэкIуэным 
епхащи, фIэкIыпIэ зимыIэщ. Дызыте-
ува гъуэгур мыIейуэ, ар къызэрыхэт-
хамкIэ дыщымыуауэ къысщохъу. 
Пщэдейрей махуэхэм къыхуихьынур 
апхуэдизу щыинкIэ, дыхуейт абы ди 
цIэри епхауэ щытыну», - жиIащ Алъ-
тудым.

ТАБЫЩ Мурат,
«Адыгэ псалъэ» газетым

и щIэныгъэ обозреватель.

Всесвятс кий Борисрэ сабий-
хэм сы тым щыгъуи псэ 
хьэлэлу ябгъэдэта дохутыр 
Iэзэ, щIыуэпсми апхуэдэ 
дыдэу хущыта Русаков 
Иванрэщ. 

1918 гъэм и щIышылэ 
мазэм щызэхуэзэм, а тIум и 
гугъу ящIат щIалэгъуалэм 
ящыщу щIыуэпсыр фIыуэ 
зылъагъухэр щызэIущIэ- 

щы зэрыщIэ гупжьейхэр япэ-
щIыкIэ ди къэралым и щы-
хьэрым, иужькIэ щIыналъэ 
псоми къыщызэгъэпэщын 
зэрыхуейм. 

Дызэрыщыгъуазэщи, етIо-
щIанэ лIэщIыгъуэм и пэ-
щIэдзэр Iуэхуу кърахьэ-
жьэхэр лъэданэ ирагъанэу 
езымыгъэтIылъэкIыж цIыху 
гуащIафIэхэм я лъэхъэнэт. 
Арати, ищхьэкIэ къыщыхэд-
гъэща лIы цIэрыIуэхэм я 
жэрдэмкIэ, 1918 гъэм и мэ-
къуауэгъуэм Москва и Со-
коль ники хьэблэм къыдэху-
тащ «ЩIыуэпсыр фIыуэ зы-
лъагъу ныбжьыщIэхэм я 
станц» зыфIаща IуэхущIа-
пIэщIэр. Илъэс дэкIри аб-
дежым къыщыунэхуащ зи 
унэтIыныгъэкIэ зэхагъэщ-

хьэхукIа гупжьейуэ плIы: 
«Ботаникхэр» (хадэ хэкIым 
пыщIахэр), «Орнитологхэр» 
(бзухэм елIалIэхэр), «Энто-
мологхэр» (гъудэ-бадзэхэр 
зы джхэр), «Гидробиолог-
хэр» (псым и къабзагъэм 
кIэ лъыплъхэр, яхуэсакъхэр). 

Зэман дэкIри, IуэхущIа-
пIэщIэм «Натуралист ныб-
жьыщIэхэм я биостанц нэ-
хъыщхьэ» фIэщыгъэмкIи 
еджэ хъуащ. ИпэжыпIэкIи, 
абдежращ и къежьапIэр 
иужьым, лIэщIыгъуэ блэкIам 
и 20 гъэхэм, къэрал псор 
зэщIэзыщта юннат зэщIэ-
хъееныгъэм. А лъэхъэнэм 
щIыуэпсыр фIыуэ зылъагъу 
щIалэгъуалэм я станцхэр 
щылажьэу хуежьат Одессэ, 
Архангельск, Хабаровск, 
Омск къалэхэм, нэгъуэщIхэ-
ми. Уеблэмэ, зэман кIэщIым 
къриубыдэу, мы Iуэхум 
 СССР-м апхуэдизу зыщиу-
жьати, щIыуэпсыр фIыуэ зы-
лъагъухэм я гупжьей щхьэ-
хуэхэр курыт еджапIэ псоми 
къы щыунэхуат.

Мыри къыхэгъэщыпхъэу 
къыдолъытэ. Москва дэт 
Къэрал университетым деж 
щыIэ ЗоологиемкIэ музейм 
1924 гъэм и мэкъуауэгъуэм 
щызэхашат Натуралист ныб-
жьыщIэхэм я Япэ Урысейпсо 
зэхуэсыр.

Мы зэманым юннат зэщIэ-
хъееныгъэр ди къэралым 
зэрыщекIуэкIым кIэлъыплъ 
IуэхущIапIэ нэхъыщхьэу ди-
Iэр Сабийхэм я экологие-би-
ологие федеральнэ цент-
рырщ. Абы и лэжьакIуэхэ-
ращ зэзыгъэзахуэри зыуб-
зыхури курыт еджапIэхэм 
ящыщу ныбжьыщIэхэм щIэ-
ныгъэ щхьэхуэ щратхэм 
щIы уэпсым и щытыкIэм зэ-
ры щыхурагъаджэ дерсхэм я 
зэхэлъыкIэри, а лъэны къуэ м- 
кIэ къэунэху унэтIыны гъэ-
щIэ хэр зыхуэдэр зэхэзы-
гъэкI ри. Зи гугъу тщIы 
 цент рым и нэIэ ятетщ ди 
къэ ра лым щIыналъэ, му-
ниципа ль нэ мыхьэнэ зи Iэу 
ит, натуралист ныбжьы щIэ-
хэм я станцрэ сабийхэм я 
экологие-биологие центру 
250-м щIигъумрэ.

 КЪУМАХУЭ Аслъэн. 

а зэIущIэр ЦIыхум и хуитыныгъэхэр 
хъумэнымкIэ федеральнэ уполно-
моченнэ Москальковэ Татьянэ зэ-
рыригъэкIуэкIар. 

- ЗэIущIэм къыщаIэта ныкъусаны-
гъэхэр цIыхум дежкIэ мыхьэнэшхуэ 
зиIэхэм ящыщщ, сыту жыпIэмэ 
ягъэ къуэншахэр ягъэтIыса нэужь, 
нэхъыбэм я унагъуэр яфIокIуэд, 
зыхэта лэжьакIуэ гупхэм пыщIэны-
гъэ хуаIэжкъым, уеблэмэ унэ, дэф-
тэрхэр ямыIэжу къани яхэтщ. Ара-
щи, ахэр щхьэхуит хъужа нэужь, 
гъа щIэм хэмызэгъэжу, щIэрыщIэу 
щIэп хъаджагъэ ялэжь, нэгъуэщI 
хэкIыпIэ ямылъагъуу. Абы и лъэны-
къуэкIэ щIыналъэ зыбжанэм, псом 
хуэмыдэу Красноярск крайм, я Iуэху 
бгъэдыхьэкIэм щапхъэ тепх  хъунущ. 
Красноярск крайм Социальнэ поли-
тикэмкIэ и министерствэм и нэIэм 
щIэту къызэрагъэпэщащ ху ты-
къуауэ щытахэр гъащIэм хэгъэзэ-
гъэжынымкIэ дэIэпыкъуэгъу центр-

хэр (бюджетым къы хэкI ахъшэ хухи-
хыу). Апхуэдэ Iуэху бгъэды хьэкIэм и 
мыхьэнэр нэры лъагъу ящI бжы-
гъэхэм: къэралыр къапщтэмэ, лъэ-
хъуэщхэм исахэм ящыщу процент 
30-р аргуэру ялэжьа щIэп хъа джа-
гъэм къыхэкIыу ягъэ тIы сыжмэ, 
Крас ноярск щIыналъэм апхуэдэхэр 
проценти 6-м щыщIи гъуркъым. 

Зумакулов Борис къыхигъэщащ 
щхьэхуит ящIыжахэр гъащIэм хэ-
гъэзэгъэжыным епха гугъуехьхэр 
Къэбэрдей-Балъкъэрми зэры щы-
Iэр. 2021 гъэм гъатхэпэм и 31-м ири-
хьэлIэу тезыр зрагъэпшынахэм 
ящы щу учётым щытхэр республи-
кэм 2218-рэ щохъу. 

- КъБР-м Лэжьыгъэмрэ цIыхухэм 
со циальнэу къащхьэщыжынымкIэ 
и министерствэм епхауэ, апхуэ дэ-
хэм я гъащIэр егъэ фIэкIуэ жы ным-
кIэ Iуэху щIапIэхэр къы зэIухыным 
къы дэкIуэу, жыла гъуэ зэгухьэны-
гъэ хэри хэту Iуэху гъуэ пыухыкIахэр 
убзыхун  хуейщ, лъэпкъ хэм, къуа-
жэ хэм я нэхъыжь хэр мы лэжьы-
гъэм къы хэшауэ, - дыщIигъуащ 
къэп сэ лъам.

Асанов Алим жиIащ а Iуэхур Къэ-
бэрдей-Балъкъэрым гулъытэ хэха 
щызыгъуэтхэм зэращыщыр, псом 
хуэмыдэу тезыр зрагъэпшынахэм я 
дэфтэрхэр яхузэгъэ пэщы жыным-
кIэ, пIалъэкIэ щыпсэун, щы лэжьэн 
къахуэгъуэтынымкIэ дэIэпыкъуэгъу 
зэрахуэхъур, ахъшэкIэ зэ рызы-

щIагъакъуэр. «АдэкIи мы Iуэ хум 
зэры зедгъэужьыным ды хущIэ къу-
нущ. Псалъэм папщIэ, нэгъуэщI 
щIыналъэхэм мы Iуэхур зэры-
щызэтраублам зыщыдгъэ гъуэзэну 
ди мурадщ», - жиIащ Асановым.

Лыхь Аслъэн къызэхуэсахэр щи-
гъэгъуэзащ IуэхущIапIэм и лэжьы-
гъэр къызэрызэгъэпэщам, гъуэгу 
тэмэм щытрагъэувэж центрхэр рес-
публикэм зэрыщыIэм, абы хэм 
 цIы хухэр зэрыщыпсэу, зэрагъэ ла-
жьэ щIыкIэхэм.

ЗэIущIэм и етIуанэ Iыхьэм щы-
тепсэлъыхьащ 2021 гъэм фокIадэм 
и 19-м УФ-м и Федеральнэ Зэхуэсым 
и Къэрал Думэм и хэхыныгъэхэр зэ-
рекIуэкIынум, абы зыхуэгъэ хьэзы-
рынымрэ егъэкIуэкIынымрэ Къэп-
щытакIуэ советыр зэрыхэтынум. 
 КъБР-м и ХэхакIуэ комиссэм къы зэ-
ригъэлъэгъуамкIэ, республикэм хэ-
хы ныгъэхэм теухуауэ зэIущIэу 
 122-рэ щрагъэкIуэкIынущ: 112-р 
къуа жэ хэм, 7-р - къалэ теплъэ зиIэ 
къуа жэхэм, 3-р къалэ округхэм. Мы 
 зэманым Къэбэрдей-Балъкъэрым 
що лажьэ политикэ партхэм я щIы-
налъэ къудамэу 26-рэ. 

КъэпщытакIуэ советым хэтхэм 
зэIущIэм и кIэм ягъэбелджылащ 
зытепсэлъыхьа Iуэхухэм япкъ иткIэ 
КъБР-м и Правительствэм, Уры-
сейм и ФСИН-м КъБР-м щиIэ 
 къудамэм иратыну чэнджэщхэр.

БАГЪЭТЫР Луизэ.

Къулъкъужын Ипщэм дэт курыт школ 
№2-м щаухуащ ГТО-м физическэ щэнха-
бзэмрэ спортымкIэ и пщалъэхэр щат 
утыку.

АПХУЭДЭ ухуэныгъэр Бахъсэн щIына-
лъэм щыяпэщ, ар спорт Iэмэпсымэ нэ-
хъыфIхэмкIэ къызэрагъэпэщащ. ГТО-м 
ехьэлIауэ нобэ зекIуэ мардэхэм Iэп къ-
лъэпкъыр зэрапсыхь лIэужьыгъуэу 13 хе-
убыдэ: къэжыхьын, лъэн, нэщанэ еуэн, нэ-
гъуэщIхэри. Абыхэм языныкъуэхэр Iэмал 
имыIэу тын хуейщ, езыхэм нэ гъуэщI 
дыщIагъунуми къапэрыуэнукъым.

    Къуа жэдэсхэр икъукIэ зыщыгуфIы кIа 
утыкур физическэ щэнхабзэмрэ спор-
тымрэ нэхъыбэ дегъэхьэхыным теухуауэ 
яубзыхуа къэрал программэм щыщщ. 
Апхуэдэщ  «Демография» лъэпкъ проек-
тым хиубыдэу Псыхъурей щаухуа спорт-
залри. Абы и инагъыр метр зэбгъузэнатIэ 
1000-м щIегъу. IуэхущIапIэм щылэжьэ-
нущ бэнэ кIэ хуитымкIэ, дзюдомкIэ, сам-
бомкIэ секцэхэр. КъимыдэкIэ, пэшым 
щIэтынущ теннис щыджэгун стIолхэр, 
тренажёр зэмылIэужьыгъуэхэр.

ЛЪОСТЭН Музэ. 

Гъуэгу тэмэм зэрытрагъэувэж щIыкIэр

Къэрал кIуэцI IуэхухэмкIэ министру 
КъБР-м щыIэ Павлов Василий шко-
лакIуэ ныбжьыщIэхэм паспортхэр яри-
тащ. 

УРЫСЕЙМ и махуэр щагъэлъапIэм ира-
гъэхьэлIэри, КъБР-м щыIэ МВД-м илъэс 
14 ирикъуа ныбжьыщIэхэм щратащ пас-
портхэр. Абыхэм яхэтт еджэныгъэм 
щыпэрыт, спортымрэ гъуазджэмрэ ехъу-
лIэныгъэхэр щызыIэрызыгъэхьахэр, ап-
хуэдэуи къэрал кIуэцI IуэхухэмкIэ орган-
хэм я лэжьакIуэхэм я сабийхэр. Iуэху гуа-
пэм кърихьэлIащ ныбжьыщIэхэм я адэ-
анэхэри.

ЗэIущIэм хэтащ ведомствэм Iэпхъуэша-
пхъуэ IуэхухэмкIэ и управленэм и уна-
фэщI, полицэм и полковник Бахъуэ Ас-
лъэн,  КъБР-м щыIэ МВД-м дэлажьэ Жы-
лагъуэ советым и тхьэмадэ Мэкъушэ Ру-
слан,  КъБР-м Къэрал кIуэцI IуэхухэмкIэ и 
органхэм я ветеранхэм я советым и пре-
зидиумым хэт  Пыхъ МуIэедрэ минис-
терст вэм дэлажьэ Жылагъуэ советым хэт 
ШкIэжь Ирэнэрэ. 

 Iуэху гуапэм щыщIидзэм, полицэм и ге-
нерал-майор Павлов Василий ныб-

жьыщIэхэм ехъуэхъуащ къэралым и 
дэфтэр нэхъыщхьэр яIэ зэрыхъуамкIэ, 
къыхигъэщащ Урысейм и цIыхуу ущы-
тыныр зэрыщIыхьышхуэр. 

- Мы махуэм щыщIидзащ фи гъащIэм и 
IыхьэщIэм. Иджы хуитыныгъэ фиIэнум 
къыдэкIуэу жэуаплыныгъи фхьынущ фи 
пщэ къыдэхуэ Iуэхухэм ятеухуауэ. Сы ны-
вохъуэхъу ди Хэкушхуэм хуэфащэ цIыхуу 
фыщытыну, ди къэралыр зыхуэдэнур  
зэлъытар фэращи,- къыхигъэщащ мини-
стрым. 

НыбжьыщIэхэм псалъэ гуа пэ хэмкIэ 
зыхуагъэзащ Мэкъушэ Русланрэ Пыхъ 
МуIэедрэ. 

Налшык къалэ дэт курыт еджапIэ 
 №33-м щIэс Мэкъуауэ Мансур ныб жьы-
щIэхэм къабгъэдэкIыу фIыщIэ яхуищIащ 
Iуэхур къызэзыгъэпэщахэм. Абы нэ-
хъыжь хэр къигъэгугъащ фIыуэ еджэну, и 
Хэкум хуэщхьэпэу псэуну. 

ЗэIущIэ гуапэм пащащ Къэбэрдей- 
Балъкъэрым и уэрэджыIакIуэхэмрэ къэ-
факIуэхэмрэ зыхэта концерткIэ, IэфIы-
гъэкIэ гъэнщIа стIоли ныбжьыщIэхэм 
къы хуаузэдат. 

УЭРДОКЪУЭ Женя. 

ЦIыхум и хуитыныгъэхэмкIэ уполномоченнэу Къэбэрдей-Балъкъэр 
Республикэм щыIэм и КъэпщытакIуэ советым и зэIущIэ мэкъуауэ-
гъуэм и 10-м КъБР-м и Правительствэм щекIуэкIащ. Абы хэтащ КъБР-м 
и Iэтащхьэм и Администрацэм политикэ кIуэцI IуэхухэмкIэ и управле-
нэм и унафэщI Къуэжей Артём, КъБР-м лэжьыгъэмрэ цIыхухэм со-
циаль нэу къащхьэщыжыныгъэмкIэ и министр Асанов Алим, КъБР-м и 
ХэхакIуэ комиссэм и унафэщI Джэш Вячеслав, Тезырхэр зытралъхьа-
хэм егъэпшынынымкIэ феде ральнэ къулыкъущIапIэм и управленэу 
КъБР-м щыIэм и унафэщI Лыхь Аслъэн, ЦIыхум и хуитыныгъэхэмкIэ 
уполномоченнэу КъБР-м щыIэм и жылагъуэ дэIэпыкъуэгъуу къалэ ок-
ругхэм щылажьэхэр, нэгъуэщIхэри.

Къэбэрдей-Балъкъэр 
къэрал университетыр 
къэкIуэнум толажьэ

Паспортхэр иратащ

ТыгъэфIхэр  хуащI

Ди  махуэгъэпс

ЩIыуэпсыр фIыуэ зылъагъу 
ныбжьыщIэхэм я зэгухьэныгъэ

Октябрь Революцэ Иным иужькIэ, 1918 гъэм Москва и 
Сокольники хьэблэм къы щыунэхуауэ щытащ «ЩIы-
уэпсыр фIыуэ зылъагъу ныбжьыщIэхэм я станц» зыфIа-
ща IуэхущIапIэ. Зи лэжьыгъэм пэрыува гъэсакIуэхэм аб-
дежым щызэхаша я гъэ сэнхэр а гъэ дыдэм мэкъуауэ-
гъуэм и 15-м здрашэжьат ахэр щIыуэпсым нэхъ гъунэгъу 
яхуэзыщI я япэрей нэгузегъэужь зекIуэм. ГъэщIэгъуэну 
икIи гукъинэжу ирагъэкIуэкIа а Iуэхур, иужьым, Натура-
лист ныбжьыщIэхэм я махуэу ди къэрал псом къыща-
лъытащ. 

ХадэхэкIхэр

Къэбэрдей-Балъкъэрым 
ха дэхэкI щызыщIэхэм псо-
ри зэхэту мы гъэм мэра-
кIуэIэрысэу гектари 145-м 
щIигъу хасащ. Ар нэгъабэ 
елъытауэ проценти 112-кIэ 
нэхъыбэщ.

МЫ зэманым ирихьэлIэу 
тонн 330-рэ къыщIачащ. Ар 
2020 гъэм кърахьэ лIам 
 проценти 110-кIэ щхьэдох. 
Мэкъу мэш IуэхущIапIэ хэр 
иджы рей зыхуей-  зы хуэ фI хэм-
рэ гъэ тIысыпхъэфI хэм кIэ 
къы зэрызэгъэпэщам и фIы-
гъэкIэ, бадзэуэгъуэ ма зэм 
нэсыху кърахьэлIэн яIэщ.

Къапщтэмэ, 2021 гъэм а 
хадэхэкIым зезытахэм я 
бжы гъэм нэрылъагъуу хэ-
хъуащ. Псом ящхьэращи, 
егугъуу къагъэкIа мэракIуэ- 
Iэрысэр ди республикэмрэ 
гъунэгъу щIыналъэхэмрэ я 
мызакъуэу, Москваи Санкт- 
Петербурги я сату щIапIэхэм 
куэду ирагъашэ, къабзэщ, 
IэфIщи, щIэупщIэшхуэ иIэу 
ящэху.

ШЭРЭДЖ Дисэ.

МэракIуэр  
Iуахыж

ЗэIущIэ  гуапэ

ХЭКУ псалъэм и 
мыхьэнэр абрагъуэщ

ДифI  догъэлъапIэАБЕИКЪУЭ Шухьэиб:
Гугъэмрэ хъуапсэмрэ

адэжь щIэинщ

- Шухьэиб, уэ уащыщщ Урыс-Кав-
каз зауэм и лъэхъэнэм гузэвэгъуэ 
къызылъэIэсу бэлыхь куэд зыгъэва 
ди лъэпкъым къыщIэхъуа щIэблэ 
минхэм. Фи лъэпкъым и нэхъыжьхэм 
сытхэр я икIыкIэу ябгынат Хэкур? 

- Дэ лъэпкъкIэ Ислъэмей дыщыщщ. 
Си адэ Мэзан хэкужьым хыхьэ Ис-
лъэмей къыщалъхуащ. ЛIэщIыгъуэ 
блэкIам и пэщIэдзэ дыдэхэм (нэхъ 
пасэнкIи хъунущ ар къыщыхъуар) си 
адэшхуэ Абеикъуэ Мухьэмэдрэ абы и 
шынэхъыщIэмрэ я унагъуэхэр я гъусэу 
хэкум икIащ. А лъэхъэнэм зауэр зэрыу-
выIэри куэд дэкIат, ауэ цIыхур иджыри 
гуитIщхьитIт, я къэкIуэнумрэ зэрыс 
 хъуа къэралым щызекIуэ хабзэхэмрэ 
яхузэхуэмыгъакIуэу, зэрахьэ диныр 
зэрахъумэным тегужьеикIарэ къэ-
зызэуа лъэпкъышхуэм и цIыхухэм яIэ 
фIэщ хъуныгъэм залымыгъэкIэ бэр 
зэщIрагъэщтэным щыщтэу. Нэхъыжь-
хэм жаIэжу зэрыщытамкIэ, си адэш-
хуэри абы и къуэшри а щхьэусыгъуэрат 
хэкум щIикIар. ХьэжыщI кIуэ щIыкIэу 
лъахэр ябгынащ, къызэрамыгъэзэжы-
нур хьэкъыу япхыкIауэ. 

Си адэшхуэм и къуиплIыр, си 
адэшхуэм и къуэшым и зы къуэр, я 
щхьэгъусэхэр я гъусэу гъуэгу теуват 
ахэр. Зы илъэскъым икIи илъэситI-
къым гъуэгу зэрытетар. Иорданием 
щынэсар 1905 гъэрщ. Тхьэм и фIы-
щIэкIэ, хэщIыныгъэ ямыIэу, уеблэмэ 
гъуэгум иджыри зы щIалэ си адэшхуэм 
къыхуалъхуауэ нэсащ ахэр псэупIэ 
яхуэхъуа щIыпIэм. Абы щыгъуэ си 
адэм и ныбжьыр илъэс 13 - 15-хэм нэ-
сат.

Апхуэдэу адэжь хэкур IэщIыб ящIащ 
Абеикъуэ зэкъуэшитIым. Тыркум ди 
деж щригъэкIуэкIа политикэм къытхуи-
хьащ ар. А къэралыр бгырысхэм 
 къы щIытхуейр гъащIэ дахэ, тынш 
къытпагъаплъэу, фIыуэ дыкъалъагъуу 
аратэкъым, атIэ хахуагъэшхуэрэ лIы-
гъэ инкIэ зи цIэр Iуа адыгэ щIалэхэр 
къа гъэсэбэпурэ Балкан хытIыгуны-
къуэм хиубыдэ къэралхэр лъэгущIэт 
ищIыну арат. Бгырысым хэкур нэ-
гъуэщIу пхуегъэбгынэнутэкъыми, ди-
ныр зи лъабжьэ пропагандэ ин Кав-
казым щригъэкIуэкIащ Тыркум, «мус-
лъы мэныгъэ щытемыпщэ къэралым 
фыкъизэуащи, абы и цIыхухэм зэрахьэ 
диныр залымыгъэкIэ къывагъэщтэ-
нущ, джаур щIыналъэр фымыбгынэ-
мэ, жыхьэнмэ мафIэр къыщыфпоп-
лъэ адрей дунейм» жиIэ щIыкIэу. 
ЦIыху, унагъуэ куэд текIуэдащ а поли-
тикэм къыпкърыкIа Iуэхугъуэхэмрэ 
гупсы сэхэмрэ.

Хэкужьым Iуэхур щызэтеуIэфIэжа 
хъумэ, къагъэзэжыну я мурадат куэ-
дым, дауи. АрщхьэкIэ абы ежьэу зыри 
щысакъым: псэун, шхэн, быныр пIын 
хуейтэкъэ? А хъуэпсапIэр гу лъащIэм 
щагъафIэ зэпытурэ, ар щIэблэм щIэин 
нэхъыщхьэу къыхуагъанэурэ, илъэс-
хэр кIуащ. 

- Адэжь хэкум уэ уяпэ къэзыгъэзэ-
жаи щыIащ, арщхьэкIэ хамэщI 
къиIэп хъукIыжауэ Къэбэрдейм 
иджыпс ту щыпсэухэм уэращ я нэ-
хъыжь дыдэр. Зи Хэку къэзы-
гъэзэжыну лIыгъэ къызыкъуэкIа япэ 
адыгэхэм яхэта уэ а гупсысэхэм 
уащыхуэкIуар сыт хуэдэ ныбжьым 
уиту?

- НтIэ. Сэ схуэдэу лъагъуэ хэзышахэм 
ящыщащ АфІэунэ Абдул, Тхьэбысым 
Сэмихь, Хъуажь Мухьэмэд-Хъер, 
 Кхъуэжь Яшар, Нартокъуэ Инал сымэ. 
Абыхэми гурэ псэкIэ зыхащIат хэкум и 
IэфIагъыр. Уэрэдым зэрыщыжыIащи, 
«лыуэ ттелъыр дыдымейми, къупщ-
хьэу диIэр Хэкум ейт»… Ар пэж дыдэщ: 
зигу щызыгъэтIылъ адыгэ куэд 
щыпсэуркъым адрыщI щIыпIэхэм… 

Иорданием и къалащхьэ Амман 
1936 гъэм сыкъыщалъхуащ сэ. Ха-
мэщI дыкъыщалъхуами, дызэ ры-
адыгэр, Къэбэрдейм дызэрыщыщыр 
тщIэжу дыкъагъэхъуащ нэхъыжьхэм. 
ЗэшыпхъуитIрэ зэкъуэшиплIрэ ды-
хъурти, ди адэ-анэр ди анэдэлъхубзэм-
кIэ фIэкIа зэи къыдэпсэлъакъым, 
лъэпкъ хабзэмрэ нэмысымрэ ди гъа-
щIэ  гъуазэу дыкъагъэтэджащ. Абыхэм 
дэ щIэмычэу къыдгурагъаIуэрт, хьэ-
рып къэралым дыщыпсэуми, дызэ-
рылъэпкъ щхьэхуэр. 

 Сэ хьэкъыу си фIэщ мэхъу адыгэхэм 
хуэдэу зи хэкур фIыуэ зылъагъу куэд 
зэрыщымыIэр. Я Iуэху нэхъыфIу къы-
щикI щIыпIэм я лъэ щагъэбыдэу куэд 
щыIэщ. Щхьэщытхъугъэ хъунуми 
сщIэр къым, атIэми сэ къысщохъу 
адыгэпсэмрэ адыгэгумрэ адрейхэм 
емыщхьу: ахэр сытым дежи хуопабгъэ 
щалъхуа хэкум, и анэдэлъхубзэр щы-
хуит, и лъэпкъыр щыпсэу щIыналъэм. 

Аращ и купщIэр «хэкупсэ» псалъэми. 
Хэкури псэри зы чысэм илъщ, хэкури 
укъэзылъхуа анэри а зы къуэпсымкIэщ 
адыгэгум зэрыпыщIар. Абыхэм зэхэдз 
лъэпкъ яIэкъым. 

Зауэм и Iэужьу адыгэхэр дунейм 
щызэбгрыдза, лъэпкъымрэ Хэкумрэ 
зырыз, зэпэIэщIэ хъуами, ди адэжьхэм 
лIыгъэ къакъуэкIащ ди лъэпкъ хабзэр, 
ди адыгэбзэр фIыгъуэ инхэу тхуахъу-
мэну, унагъуэхэм къихъуэ бынхэр 
абыхэм дыщIапIыкIыну. Ерэ фIырэ 
щызэхагъэкI ныбжьым сызэрит лъан-
дэрэ зы махуи сщIэжыркъым Къэбэр-
дейм сыкъэкIуэжыну сыщIэмы хъуэп-
сауэ. Тхьэм и фIыщIэкIэ, ар къызэ-
хъулIащ. 

- Ар фIыгъуэшхуэт. Хьэзабрэ бэ-
лыхь куэдкIэ гъэнщIауэ щыта а ис-
тамбыл гъуэгужьым ирикIуахэм, шэч 
хэмылъу, яхэтагъэнкъым уэ пхуэдэу 
адэжь щIыналъэм гур икъузу къы-
хуемыплъэкIыжа. Адэжь щIына-
лъэм теухуа хъыбархэм хэт сымэ 
ущIа гъэдэIуа? 

- ХамэщI сыкъыщалъхуами, си псэр 
мыбыкIэ къеIэн зэи щигъэтакъым. А 
гурыщIэр лъым хэт адэ щIэину къыт-
хуэнауэ къыщIэкIынт… Си адэшхуэ 
Абеикъуэ Мухьэмэд и быныр ипIащ, 
хэхэс гъащIэм хигъэуващ, ауэ зэи ящи-
гъэгъупщакъым хы адрыщIымкIэ 
 Хэкурэ лъэпкърэ зэрыщаIэр. Апхуэдэу 
дэри дыкъигъэхъуащ ди адэм. 
Хуэмейуэ ирашат а тхьэмыщкIэр. Уна-
гъуэм зызэщIакъуауэ, я шыгу-выгури 
зэщIэщIауэ ежьэнрэ пэт, Мэзан уэб-
зэх-щIыбзэх хъуащ. Ар къалъыхъуауэ 
щытащ зы жэщ-зы махуэкIэ. Къызэ-
рыщIэкIамкIэ, щIалэ цIыкIур и 
анэшым, Дыгулъыбгъуей къуажэм 
Аба зэхэ, кIуэсауэ абы зыщигъэпщ-
кIурт. Абыхэ къуэ яIэтэкъыми, я пхъум 
и щIалэхэм ящыщ зы къагъэнэну я му-
радат, арщхьэкIэ ди адэшхуэм ар ида-
къым. Сэ сызэрыщыгъуазэмкIэ, а зы 
адэ-анэм къалъхуахэм ящыщу Мэзант 
КъэбэрдеймкIэ зи псэр къыхуэпаб-
гъэр. Абы быни 6 дриIати: Шэрифэ, 
Шэхьирэ, Iэдиб, Шыхьбан, Шухьэиб, 
Башир сымэ - псори дыщIипIыкIащ 
 хэку лъагъуныгъэм, абы нэхърэ нэхъ  
 къару лъэщ псэм зэрыхэмылъым. 

 Адэжь хэкум теухуауэ ищIэж псори 
къигубзыгъыжурэ къыджиIэжырт ди 
адэм. Сэри сигури си псэри етауэ сыху-
щIэкъурт апхуэдэ хъыбар нэхъыбэIуэ 
абы къызэрыпкърысхыным. Езыми ар 
и гуапащэ хъурти, зэман хэхаи имыIэу 
игу къыщыдридзей дакъикъэм иуб-
лэрт и хъыбархэр. И ныбжьым теухуауэ 
куэд имылъэгъуами, щIалэ цIыкIуу хэ-
кур зрагъэбгына Мэзан и гукъэкIыжхэр 
мащIэтэкъым. Ар тепсэлъыхьырт 
Бахъ сэн аузыр гъунапкъэншэу къызэ-
рыпщыхъум, щIымахуэм псыр щы-
щтым деж, абы зэныбжьэгъухэм чын 

къыщрахуэкIыу зэрыщытам, адэкIэ-
мыдэкIэ къыщыкI щхъуантIагъэм 
хуэдэ адэжь хэкум фIэкIа нэгъуэщI 
щIы пIэ зэрыщымыIэм, и цIыхухэм 
хуэдэ зэрыгъуэтыгъуейм… Апхуэдэхэм 
деж сэ къысщыхъурт зэи сымылъэгъуа 
псыхъуэшхуэм мывэ абрагъуэхэм са-
телъэ-сатепкIэу къыщызжыхьу, сыщIэ-
хъуэпсырт, си адэм хуэдэу, сэри мыл 
гущIыIум чыныр вууэ къыщесхуэкIыну, 
мэракIуащхьэм сытесу ихъуреягъыр 
къэсплъыхьу, къудамэхэр си хъыринэу 
сыфIэлъыну… КъысфIэщIырт си адэм 
зи гугъу къысхуищI Iуащхьэмахуэ 
къыщIэж псынэ щIыIэр зэнзэныпсу си 
джийм ежэхыу, акъужь къабзэмкIэ 
тхьэмбылым щызу сыбауэу… Си 
щхьэм гупсысэрэ хъуэпсапIэу щызэб-
лэжым щIэи гъуни яIэтэкъым. Абдеж 
си гум къыщыушыпащ Хэкум Iэмал 
имыIэу къэзгъэзэн мурадыр. Иджы 
сызэрыадыгэр сщIэ къудей мыхъуу, ар 
си гумрэ си псэмрэ, си Iэпкълъэпкъым 
и лъынтхуэ псоми щыгъэбыдауэ хэлъ 
лъы налъэт си дежкIэ. А псоми 
 къадэкIуэу гушхуэныгъэ ин къысхилъ-
хьэрт спкърылъ хэкупсэ гурыщIэ лъэ-
щым. Адэжь щIыналъэм и теплъэр, ар 
зэи сымылъэгъуами, пщIы хьым хэ-
мыкIт, нэгум щIэмыкIт. 

Ди адэр езыри апхуэдизкIэ щIэхъуэп-
сырт хэкум къигъэзэжынуи, «лъэс мы-
гъуэми, сыкIуэжынт», жиIэрт. Абы зэи 
къызжиIакъым хэкум гъэзэж жи Iэу. Ар 
щыгъуазэтэкъым абы щекIуэкI Iуэху-
гъуэхэм, хуэбгъэфащэ зэрыхъунумкIэ, 
щыщ тэу къыщIэкIынут абы щытепщэу 
жыхуаIэ Iиманыншагъэм. ИтIани, 
Къэбэрдейм щытепсэлъыхькIэ, абы и 
нэгум ислъагъуэрт зэи зы лъэ мыIэ сы-

жыну фIыгъуэшхуэ гуэрым пэIэщIэ 
зэрыхъуам къытригъэуа мы хъур хьэ-
лъэм и лъэужьыр. Сэ сыкъэ кIуэжыну 
сызэрыхуейр нахуэу къыздимыIыгъ-
ми, шэч хэлътэкъым: ар щэхуу абы 
иригуфIэрт, иригушхуэрт. Хэт ищIэрэ, 
«силъ зыщIэт гуэр адэжь щIыналъэм 
щеувэхми, ари куэд и уасэщ си деж-
кIэ», жиIэу пIэрэт?..

А псоми нэхъ быдэж ящIащ си 
 хъуэпсапIэр. Ди адэшхуэ-анэшхуэр, си 
адэр дунейм ехыжа нэужь, сэ си гу-
гъащ ди анэр къыздэсщтэу хэкужьым 
сыкъэкIуэжыну. Ар Насыпхэ япхъут. И 
цIэр Муслъимэтт. ЛъэпкъкIэ ахэр Ан-
зорей щыщт. Си ныбжьыр нэсами 
(илъэс 30-м сынэблэгъат), унагъуэ 
сухуэнуи сыхущIэкъуртэкъым: сыхуейт 
гъащIэм мыхьэнэшхуэ щызиIэ а Iуэху-
гъуэр си лъахэм сису, си лъэпкъым са-
хэсу къесхьэжьэну. 

Хэкум сыкъызэрыкIуэжын Iэмалхэр 
къэзугъуейуэрэ хэнейрэ яужь сихьащ а 
Iуэхум - къызэхъулIэртэкъым. Ауэрэ си 
анэр нэхъ сымаджэ къэхъуащ икIи 
къызэлъэIуащ езыр псэу щIыкIэ щхьэ-
гъусэ зэзгъэгъуэтыну. А тхьэмыщкIэм 
и лъэIур згъэзэщIащ. Ар зригъэлъа-
гъуу и псэр тыншыжыным ежьэ хуэдэ, 
мазищ къудейщ ар абы и ужькIэ зэ-
рысхуэпсэужар…

Гур кIуэдмэ, шыр жэркъым

- Апхуэдизрэ зяужь уита Iуэхугъуэр 
дауэрэ зэбгъэхъулIэфа-тIэ, Шу-

хьэиб? «Гур кIуэдмэ, шыр жэркъым», 
жы хуаIэращи, уи гур имыгъэкIуэду, 
уи Iуэхур къыбдиIыгъыу хэт сымэ 
уиIа абы щыгъуэ тегъэщIапIэу, 
дэIэпы къуэ гъуу? 

- Курыт школыр къэзуха нэужь, элек-
троникэмрэ электротехникэмрэ сы-
хуеджащ сэ. Политикэ Iуэхуми сыди-
хьэхащ. Коммунистхэр фIыуэ слъа-
гъуу, а партым хэтхэм я Iуэху еп-
лъыкIэхэр сфIэ тэмэму щытти, 
Иор данием щы зэхэт а партым сы-
хыхьауэ щытащ. Ар нахуэу лэжьэну 
 хуиттэкъыми, гъэпщкIуауэт Iуэхухэр 
зэрызэфIахыр.  СССР-м а лъэхъэнэм 
коммунистхэм я тетыгъуэ дахэти, абы 
нрахауэ парт литературэ гуэрхэр 
къытIэрыхьэмэ, щэхуу зэIэпытхыурэ 
щIэдджыкIырт. Совет Союзым, псом 
хуэмыдэу Кавказым никIыу зыгуэр 
Иорданием нэкIуамэ, абы нэхърэ нэхъ 
хьэщIэ лъапIэ ди щIыгум нимыхьауэ 
къытщыхъурт. Хэхэс гъащIэр зи натIэ 
хъуа адыгэхэм гугъапIэуи хъуэпса-
пIэуи дапщэщи яIэр хэкурысхэращ. 
Дэри арат. «ХэкужьымкIэ къикIащ ар», 
- зыхужаIэм абы щыщ Iыхьэ гуэр къыт-
хуихьа фIэкIа умыщIэну, дигури ди 
псэри къыхузэIутхырт. 

СССР-м никIа гупышхуэм яхэту 
 Иорданием 1972 гъэм и бжьыхьэм 
нэкIуат хэкупсэ нэс, жэнэтыр дунейкIэ 
къэзылэжьа, си гур зымыгъэкIуэду 
къыздэзыхъума ХьэфIыцIэ Мухьэмэд. 
ХьэщIэхэр едгъэблэгъат Иорданием 
щызэхэт Адыгэ ФIыщIэ Хасэм. Iуэхур 
хъунумэ, аракъэ… Сэ сыпэрытIысхьа 
хъуащ ХьэфIыцIэ Мухьэмэдрэ  СССР-м 
и къэрал консулу Иордание пащтыхьы-
гъуэм а лъэхъэнэм щыIамрэ зыпэрыс 

рыщIауэ адэжь щIыналъэм къытеб-
дзэу укъэкIуэжыныр дзыхьщIы-
гъуэджэт, шэч хэмылъу. Узэса псэу-
кIэр къызэбнэкIыу нэгъуэщI щIыпIэ, 
ар адэжь щIыналъэу щытми, гъа-
щIэр щызэтебухуэжынри тынштэ-
къым, дауи. Адэжь хэкум, абы и 
цIыхухэр дауэрэ къыпIущIат, сыт 
хуэдэуи къыпщыхъуат? 

- Хэку лъагъуныгъэр гуащIэщ. Дауи, 
гугъуехьи лъэпощхьэпо куэди цIыхур 
хуозэ къэрал дэнэ къэна, фэтэр, 
лэжьапIэ IэнатIэ щихъуэжкIэ. Абыхэм 
ящыщ зыгуэри си дежкIэ гугъуехьтэ-
къым. Нэхъыщхьэр - си Хэку сы-
щыпсэуну хуитыныгъэ зэрызиIэрт, си 
адэми, сэри, дэ тхуэдэ хэхэс минхэми 
диIа хъуэпсапIэр нахуапIэ зэрысхуэ-
хъурт. 

Консулым мазитI хуэдизкIэ хьэзыр 
сыхъуну жесIами, си щIыбагъ къыдэлъ 
Iуэху псори мазэм къриубыдэу зэIубз 
сщIащ. А лъэхъэнэм сэ згъэлажьэрт 
электроникэ, электротехникэ хьэпшып 
зэмылIэужьыгъуэхэр щащэ тыкуэн. Ди 
Iуэхур хъарзынэу зэтеувати, щэ-
хуакIуэхэр ди куэдт. Ахъшэ хьэзыр зи 
мащIэ щэхуакIуэхэм щIыхуэ естырт 
хьэпшыпхэр. КъыслъыкъуэкIа Iуэхум 
ипкъ иткIэ, щIыхуэ зытелъхэм захуэз-
гъэзащ икIи процентхэри яхуэзгъэ-
гъуурэ ахъшэ къызэзытыжыфхэм къы-
затыжащ, сыкъамыгъэщIэхъуу. 

А щIымахуэр мыбыкIэ щыткIийт абы 
щыгъуэ. ЩIыIэр градус 30-м нэсырт. 
Сызэрежьэжынум и хъыбар зэ-
хэзыххэм «гъатхэм укIуэжынщ, мы 
уаем хыумышэ абы емыса сабийри ба-
лигъри», жаIэрт, ауэ гъэм и зы зэман 
дэнэ къэна, зы махуэ лейуэ хамэщI 

сызэрисыфын щыIэтэкъым, адэжь 
 лъахэм сыкъэкIуэжыну Iэмал къы-
къуэкIауэ. Си Къэбэрдейм и щIыIэри и 
хуа бэри, и гъурри и щабэри - псори сы-
сейт, гуэхыпIэ имыIэу…

«Сежьэжыну сыхьэзырщ», - жысIэу 
консулым деж сыщыкIуэм, Тхьэм и 
фIыщIэкIэ, абы къызжиIащ кхъухьлъа-
тэм езым и щхьэкIэ сызэрыри-
гъэтIысхьэжынур. Апхуэдэуи ищIащ: 
Иорданием и паспортымкIэ кхъухьлъа-
тэм дыкъригъэтIысхьэжщ, езыри тра-
пым къыткIэлъыдэкIуейри, СССР-м 
дызэрихьэжыну тхылъхэр къыдиты-
жащ щыми: сэри, си щхьэгъусэми, 
илъэси 3 зи ныбжь ди хъыджэбз цIыкIу 
Тамарэ сымэ. 

Кхъухьлъатэм уафэгум зэрызы-
щиIэтым къыдэкIуэу, сигури хэхъуэу 
къысщыхъурт, си бгъэчым имыхуэжу. 
Сэ нэхърэ нэхъ насыпыфIэ уафэмрэ 
щIылъэмрэ яку къызэрыщамылъ-
хуами шэч лъэпкъ хэлътэкъым!

Ереван деж дыкъыщетIысэхри, адэ-
кIэ Минводы дыкъэсыжащ. Сэ сяпэ иту 
къэкIуэжахэм яхэтт си ныбжьэгъуи, 
абы дыкъригъэблэгъэжащ, Ислъэмей 
дэса ди нэхъыжьым и дежи дыкъишэ-
жащ. ИужькIэ республикэм и уна фэщI-
хэр къызэупщIат дэнэ жылэ сыщыпсэу-
ну нэхъ къасщтэми, сыт хуэдэ IэнатIэ 
къысхуалъыхъуэну сыхуейми. «Уэсрэ 
уэшхрэ къыщыттемышхэнрэ быным 
езгъэшхын щIакхъуэ Iыхьэ къыщыз-
лэжьыфын IэнатIэрэ сиIэмэ, нэгъуэщI 
зыри сыхуейкъым», - арат си жэуапыр. 
Си дежкIэ куэд и уасэт адыгэщIым сы-
тету, абы и хьэуамкIэ сыбауэу, си 
лъэпкъым сахэту, адыгэбзэр зэхэсхыу 
сыпсэуныр. 

Тхьэм и фIыщIэкIэ, лэжьапIэ IэнатIи 
къысхуагъуэтащ, псэупIэ уни къыда-
тащ. Ахэри иужькIэ едгъэфIэкIуащ. 
Со щIэж: ХьэфIыцIэ Мухьэмэд дзэм 
къулыкъу щищIэу, лъагъунлъагъу 
къэкIуэжати, я деж мыкIуэжу си унэм 
къеблэгъауэ щытащ. Абы и фIыгъэкIэ 
аргуэру ди Iуэхур ефIэкIуауэ щытащ. 
Ди псэупIэри нэхъыфI хъуат, Бахъсэн 
дэта «Лимб» заводми IэнатIэщIэ 
къыщысхуагъуэтауэ щытащ. Абы 
сыщылэжьащ илъэс куэдкIэ. ИужькIэ 
пенсэ сыкIуащ. 

Хъарзынэу сопсэу. ХъыджэбзитI 
къыт щIэхъуащ унагъуэм: Тамарэрэ 
Муслъимэтрэ (си анэм и фэеплъу 
фIэсщащ). Абыхэм я щIэбли, Тхьэм и 
фIыщIэкIэ, тлъэгъуащ. Пхъурылъхуу 
сабиитIрэ (Амирэрэ Динэрэ) абыхэм 
къалъхужауэ цIыкIуищрэ (Айдэмыр, 
Аминат, Алий сымэ) диIэщ нобэ, хэти 
школакIуэщ, къалъхуагъащIи яхэтщ, 
Тхьэм и фIыщIэкIэ. 

Хэкури анэри зыщ
цIыхум и дежкIэ

- А цIыкIухэм я фIыгъуэ куэд Тхьэм 
ухигъаплъэ, Шухьэиб. Уэ зэпыпчащ 
Iуэхугъуэ зэмылIэужьыгъуэ куэдкIэ 
гъэнщIа гъащIэ гъуэгуанэ. Уи илъэс-
хэм уариплъэжмэ, сытыт абы нэ-
хъыщхьэ дыдэу хэлъауэ, и купщIэу 
щытауэ къэплъытэр? 

- ЩIалэгъуэ ныбжьым сызэрит лъан-
дэрэ зихъуэжакъым абыкIэ сиIа 
еплъыкIэм: Хэку уиIэнырщ гъащIэм 
щынэхъыщхьэ дыдэр! Сабийр зеиншэ-
къым, адэ имыIэжми. Абы зеиншафэ 
къыщытеуэр и анэр къыщыщ-
хьэщымытыжым дежщ. Хэкури анэри 
зыщ цIыхум и дежкIэ. Уи анэм и куэщI 
щабэ уису узэрипIым хуэдэ дыдэу, 
IэфIщ уи адэжь лъахэ ущыпсэунри. 
Балигъ ухъуа нэужь, укъэзылъхуа уи 
анэм узэрыхуэсакъым хуэдэу, укъы-
щхьэщыжыфын хуейщ уи Хэкуми. 
Узыхуей ущыхуэмызи къохъу, нэхъыфI 
щыхъужри мащIэкъым: ар гъащIэщ.

Сыт хуэдэ гугъуехьи гуауи згъэвами, 
си жьыщхьэ сынасыпыфIэу зызо-
лъытэж. Си хэку згъуэтыжащ, си анэ-
дэлъхубзэмкIэ хуиту сопсалъэ, си 
щIэблэми Iэмал естыфащ адэжь хэку-
кIэ гуныкъуэгъуэ ямыIэу, я щхьэр 
 лъагэу Iэтауэ, хамэм зыхуамыгъэщ-
хъыу псэуну. А фIыгъуэхэм уахуэмыны-
къуауэ абыхэм я уасэр къыбгуры-
мыIуэнкIи мэхъу, атIэми хэти и фIэщ 
ирещI мыр: псом нэхърэ нэхъыщхьэр 
лъэпкъ, къупщхьэ уиIэу, уи бзэ, уи хаб-
зэ, уи нэмыс пIыгъыжу дунейм утеты-
нырщ. «Мылъкур уэсэпсщ», - жиIащ 
пасэрейм. Абы гъащIэр тепщIыхь 
 хъунукъым. 

Сэ си ныбжьыр здынэсам, ноби сри-
къуакъым ди лъахэм сызэрыщыпсэ-
уамкIэ, абы щыслъагъу псори: цIыху-
хэри, щIыуэпсри, ди уафэри, ди 
щIылъэри - нобэ япэу слъагъум хуэдэу 
си псэм къыщохъу. Адыгэм и дежкIэ 
ахэр фIыгъуэ мылъытэщ!

- Куэдрэ дяпэ уитыну, Шухьэиб. Уи 
быным, абыхэм къащIэхъуэ щIэблэм 
я насып куэд плъагъуну, узыншэу 
уащхьэщытыну ди гуапэщ. Уи псэм 
хэлъ адэжь хэкум Тхьэм гу щыуигъа-
хуэ. Хэку-анэм и куэщIым зи псэр 
изылъхьэжахэм я нэхъыжь уэ тхьэ-
мадэм хэпша лъагъуэр адрей 
хьэжрэтхэм гъуэгу бгъуфIэ Тхьэм 
яхуищI.

Епсэлъар ЖЫЛАСЭ Маритэщ.

Кавказ щIыналъэм 1763 гъэм 
къыщылыду илъэси 101-кIэ екIуэ-
кIа зауэм ди лъэпкъым къыхуихьа-
уэ щыта бэлыхьхэмрэ гугъуехьхэм-
рэ, щыщIэныгъэ инхэмрэ насыпын-
шагъэшхуэмрэ адыгэхэм зэи 
 тщыгъупщэнукъым. Урысей пащ-
ты хьыгъуэм ди щIыналъэ дахэм 
щригъэкIуэкIа зауэ политикэм 
къытхуихьащ лъапсэрыхыр. Ди 
лъэп къым къыкIэлъызэрахьа 
лейм рэ залымыгъэмрэ я лъэужьщ 
адыгэхэм тщыщ куэд нобэ дунейм 
щызэбгрыдза зэрыхъуар. Лъэпкъ 
тхыдэм щыщ а напэкIуэцI фIыцIэм, 
куэд-мащIэми, щыгъуазэ, Хэкум 
теухуа хъыбархэр я адэхэм, нэ-
хъыжьхэм я нэпсыр къекIуэу зэ-
гуэр къызыжраIэжа щIэблэхэр, 
шэч хэмылъу, щIохъуэпс адэжь 
щIы налъэм къагъэзэжыну, абы и 
щIыгум тету и хьэуа къабзэмкIэ, 
IэфIымкIэ хуиту бэуэну. 

А лъыгъажэр зэриухрэ илъэси 
157-рэ дэкIа пэтми, зыкIи нэхъ кIа-
щхъэ хъуакъым Урыс-Кавказ илъэ-
сищэ зауэм кърикIуа хьэзабыр 
адыгэпсэм ноби зэрызыхищIэр. 
Абы и щыхьэтщ ди нэхъыжьыфI 
Абеикъуэ Шухьэиб Мэзан и къуэм 
и гъащIэр. ХамэщIыр псэупIэ зы-
хуэхъуа истамбылакIуэхэм къащIэ-
хъуа бынщ ар. Адэжь хэкум щып-
сэуныр зи хъуэпсапIэ нэхъыщхьэ 

дыдэрэ гъащIэ джэлэсу псэуа 
Шухьэиб а гурылъ IэфIыр зэзыгъэ-
хъулIэу нахуапIэ япэу зыщIыфа 
адыгэхэм ящыщщ. Ди щIыналъэм 
къызэригъэзэжрэ илъэс 50-м нэса-
ми, езым зэрыжиIэмкIэ, иджыри 
зигъэнщIакъым фIыуэ илъагъу хэ-
кумкIэ. «ИкIута из хъужыркъым», - 
жиIащ пасэрейм. Адыгэм и бын псэ 
къабзэр ноби хуэнэхъуеиншэщ ди 
къурш уардэхэм, тафэ хуитыш хуэ-
хэм, псы уэрхэм, лъахэрыс цIыху-
хэм - ХЭКУ псалъэм къызэщIиубы-
дэ псоми. Зи ныбжьыр мы махуэ-
хэм илъэс 85-рэ ирикъу тхьэмадэм 
и илъэсхэр, щыпсэуа щIыпIэм 
елъы тауэ, ипэрэ иужьу егуэш. И 
гъа щIэм щыщ дэтхэнэ Iыхьэми 
щы тепсэлъыхькIэ, абы и гур къы-
зэ фIонэ, и нэхэм нэпс къыфIы-
щIокI . Ар гурыIуэгъуэщ, атIэми ха-
мэщI щихьа илъэсхэр игу къы-
щигъэ кIыж кIэ, къыпфIощI а дадэм 
и нэхэм къащIэж нэпсыр нэхъ шыу-
гъэу, гуащIэу, пщтыру щыту, епсэ-
лъылIэми и гур кърасыкI абыхэм. 
И хэкум зэрыщыпсэум щытеп-
сэлъыхькIэ, ахэр гуфIэ нэпс ща-
бэхэм, къабзэхэм хуокIуэж, къыз-
дигъэзэжа щIыпIэми лъэпощхьэпо 
куэд щыIууами. Ауэ, «жэм лъакъуэ 
шкIэ иукIыркъым», и гур куэдрэ 
зыхуеIам и псэр къихьэсыжа-                 
щи, псоми щогуфIыкI, ихъурея-

Iэнэм. Хэкум ехьэлIауэ сиIэ 
гурылъхэмрэ гукъеуэхэмрэ си нэгум 
къищ къыщIэкIынти, «Фи Iуэхухэр дауэ 
щыт?» - жиIэу Мухьэмэд къызэ-
рызэупщIу жесIащ си адэжьхэм я лъа-
хэм згъэзэжыну илъэси 6 лъандэрэ 
яужь сызэритыр икIи ар къызэрызэмы-
хъулIэр, щхьэусыгъуэ хэхаи къызжа-
мыIэу. Си тхьэусыхафэр къыбгъэдэс 
посолым жриIэжащ ХьэфIыцIэм икIи 
елъэIуащ хузэфIэкIымкIэ ар къыз-
дэIэпыкъуну. Консулым абдеж сыкъы-
щигъэгугъащ мазищым къриубыдэу 
жэуап къысIэригъэхьэну: хуит сы-
къащI ми е лъэпощхьэпо щыIэми 
щхьэусыгъуэр къызжиIэну. 

А мазэхэр сэ зэрызгъэкIуар зыщIэр 
Тхьэшхуэм и закъуэщ. Зи псэр дзапэкIэ 
зыIыгъым сыхуэдэт. Хъыбарым се-
жьэрти, си гур тепыIэртэкъым… 

Абы сыщраджа махуэр зэи сщыгъуп-
щэжынукъым. Консулым и деж пщэд-
джыжьым сыкIуэн хуейуэ пщы-
хьэщхьэм хъыбар къысIэрыхьат. А 
жэщым сыту куэд зэзгъэзэхуат сэ. Уо-
о-о! Си гъащIэр адэкIэ зэрыхъунур уб-
зыхуа щыхъуну махуэр къэсат: е си 
 хъуэпсапIэм сылъэIэсынурэ дунейкIэ 
жэнэтым сыкъыщыхутэнут, е гъащIэр 
схуэзыгъэнэхуу си гум къридз хъуаскIэ 
закъуэр ункIыфIынут…

Нэху схуэмыгъэщу сыIухьащ кон-
сульствэм и бжэIупэм. Куэд дэмыкIыуи 
сыIуагъэщIащ сызыхуэкIуа къулыкъу-
щIэм. Абы и нэгум кърих нурымкIэ сэ 
занщIэу къызгурыIуат си Iуэхур фIы 
гуэр зэрыхъуар, арщхьэкIэ си гур те-
мыпыIэу бгъэгум икIэзызыхьырт. 
«Абеикъуэ Шухьэиб Мэзан и къуэ. Нобэ 
къыщыщIэдзауэ хуитыныгъэ уиIэщ 
СССР-м ухуеймэ ущыпсэуну, ухуейми 
пIалъэ гуэркIэ ущыIэу Иорданием 
къэбгъэзэжыну», - къызжиIащ абы, 
тхылъ гуэрхэр къысхуишийри.

Уо-о-о! Сыт хуэдизрэ сежьат сэ а пса-
лъэхэм! Си нэр нэпс шыугъэхэм ягъап-
лъэртэкъыми, слъагъу щыIэтэкъым, 
ауэ си тхьэкIумэм зэхахат куэд лъан-
дэрэ сызэжьэу си гущIэм щызгъэфIа 
псалъэ IэфIыщэхэр! Сэ нэхърэ нэхъ 
насыпыфIэ дунейм темыту, си адэ-
анэр къэтэджыжауэ къысщыхъуат а 
дакъикъэм! 

- Къоджаи къожьи щымыIэу, 
къыщыппэплъэри умыщIэу, жэуап-
лыныгъэ щIэпхь унагъуэри пкIэ-

Iуащхьэмахуэ уэсу телъым
Жэщи махуи нэпсыр щIож.
ЩIым и бынхэр щикъухьащи,
Магъыр ар, имыщIэу еш. 
Адэжь Хэкум нобэ исыр
Ди нэ-ди псэу фыдолъагъу.
Димыягъэу, димылажьэу
ДыфпэIэщIэщ - къытхуэвгъэгъу. 
Iуащхьэмахуэ дымылъагъуми,
Я нэхъ дахэу щIэтщ ди нэгу.
Хамэ щIыпIэ дыщыпсэуми,
Дрогушхуэ - ар ди хэкущ.
Ди анэ дахэу ди Хэкужь,
Ди нэхъыжьхэр димыIэж.
Хамэ щIыпIэм дыкъыумынэу,

гъыр дапщэщи и щIэщыгъуэщ. 
НэхъыжьыфIым и махуэшхуэм 

ипэ къихуэу зыхуэдгъэзащ, и гъа-
щIэ гъуэгуанэм иридгъэплъэжыну, 
лъэпкъым и зыужьыныгъэм епха и 
гупсысэхэмрэ гукъеуэхэмрэ ды-
щIэдэIумэ тфIэигъуэу.

Абеикъуэ Шухьэиб папщIэ дгъэхьэзыра 
напэкIуэцIым тыдодзэ абы фIыуэ илъагъу 

усэхэм ящыщ. 

Дурибынкъэ - дынэшэж.
Сыт ди лажьэр, ди Хэкужьыр
Дымылъагъуурэ долIэж.
Ди адэр лIами, ди анэр псэукъэ?!
ЦIыкIуи ини дывгъэкIуэж. 
ЛIы зыукIым и бэлыхьыр
Илъэс бжыгъэкIэ еух.
Мыухыжу ттелъ бэлыхьым
Дигу хегъэщIыр, лъыр тфIыщIех. 
Лыуэ ттелъыр дыдымейми,
Къупщхьэу диIэр Хэкум ейщ…
Дынэшэж уи деж нэхъ псынщIэу,
Адэжь лъахэу Къэбэрдей.

Сирие, КъунейтIрэ жылэ.

ТIЭШ ХьэмидIуащхьэмахуэ

И ныбжьэгъухэр и гъусэу. 1997 гъэ Ипхъухэу Муслъимэтрэ Тамарэрэ.

Шухьэиб и шыпхъум и къуэ Нэхущ Хьэнийрэ 
уэрэджыIакIуэ Нэхущ Чэримрэ и гъусэу.

 Къумахуэ Аслъэн, Нэ щIэ пыджэ Замирэ, 
Чэрим Марианнэ, Щхьэ щэмыщI Изэ.

ДЭТХЭНЭ цIыхури къалэн 
пыухыкIахэр и пщэрылъу 
 дунейм къытохьэ. Я нэхъ 
 гугъур зылъысыр къызы-
хэкIа лъэпкъым псэкIэ хуэ-
лэ жьэ ныр зи натIэу къи-
гъэщIхэрщ. Щэнхабзэм зе-
гъэужьыныр, бзэр хъу мэ-
ныр, лъэпкъым и цIэр 
фIы кIэ гъэIуныр мы тынш-
ми, мылъкурэ щIыхьрэ 
къыпэкIуэнкIэ узыщыгу-
гъыну щымытми, Iуэху 
щхьэ пэщ, нэхъ къалэн лъа-
пIэ ды дэхэм ящыщщ. А «Iэ-
натIэм» псэемыблэжу пэ-
ры тахэм, зи къэухькIэ, зэ-
чийкIэ лъэп къыр зыгъэб-
жьыфIахэм я зы пашэщ 
усакIуэ-уэрэдус,  макъамэтх, 
уэрэджыIакIуэ, пшы науэ 
Iэзэ, адыгэ макъамэ гъуаз-
джэм и лъабжьэгъэтIылъ, РСФСР-м щэнхабзэмкIэ 
щIыхь зиIэ и лэжьакIуэ (1966), РСФСР-м и цIыхубэ ар-
тист (1990), Адыгей Республикэм и цIыхубэ артист (1992), 
1976 гъэм къыщыщIэ дзауэ  СССР-м и Композиторхэм я 
зэгухьэныгъэм хэта Тхьэбысым Умар Хьэциц и къуэр. 
Ар 1919 гъэм августым и 16-м Адыгей Республикэм и 
Куэшхьэблэ куейм хыхьэ Хуэдз жылэм къыщалъхуащ. 
Курыт еджапIэр къиуха нэужь, Тамбов дэт, Бэракъ 
Плъыжь зезыхьэ дзэ училищэм 1939 - 1941 гъэхэм ще-
джащ. 1941 гъэм зауэ IэнатIэм Iухьащ икIи ар иухыху-
кIэ лIыгъэ зэрихьэу хэтащ. Зэрихьа лIыхъужьыгъэхэр 
къалъытэри, орденрэ медалу пщыкIуз къыхуагъэфэ-
щащ, абыхэм ящыщщ  Вагъуэ Плъыжь орденри.

1946 ГЪЭМ Тхьэбысым У. Хуэдз дэт ЩэнхабзэмкIэ унэм 
и унафэщI ящIащ, абы къыдэкIуэу, Куэшхьэблэ куейм 
ЩэнхабзэмкIэ и унэм и унафэщIуи щытащ. А илъэсхэм 
абы IуэрыIуатэр зэхуихьэсыжу, макъамэхэр, уэрэдхэр 
 итхыжу Адыгей, Къэрэшей-Шэрджэс, Къэбэрдей-Балъ-
къэр хэгъэгухэр къызэхикIухьащ: лъэпкъ уэрэдыжьу мин 
ныкъуэм щIигъу итхыжащ, нэгъуэщI IуэрыIуатэ тхыгъэхэри 
къиугъуеижащ.

1952 - 1954 гъэхэм Тхьэбысымыр Римский-Корсаков Н.А. 
и цIэр зэрихьэу Ленинград дэт консерваторием  щеджащ. 
А пIалъэм къриубыдэу абы макъамэмкIэ щIэныгъэ 
 зригъэгъуэтащ, фIыуэ илъагъу IэщIагъэм  нэхъ хуэIэрыхуэ 
хъуащ. АрщхьэкIэ бынунагъуэшхуэ зэриIэм (а лъэхъэнэм 
быниплI игъуэтакIэт) къыхэкIкIэ, и хэку  къимыгъэзэжу 
 хъуакъым. ЕджапIэр къигъанэу къэкIуэжа нэужь, и лэ-
жьыгъэм щыпищащ Куэшхьэблэ куейм ЩэнхабзэмкIэ и 
унэм. ИужькIэ илъэс зэхуэмыдэхэм ар гуп щхьэхуэхэм я 
солисту, концертмейстеру щытащ, уэрэдымрэ къафэмкIэ 
Адыгейм и ансамблым, апхуэдэуи Адыгеймрэ Къэбэр дей-
Балъкъэрымрэ я филармоние - хэм щылэжьащ.

1947 гъэм Тхьэбысым У. и япэ лэжьыгъэр - «Пщэд-
джыжьыр къуажэм» жыхуиIэ къызэрыфэ сюитэр - итхащ. 
Абы къыкIэлъыкIуэу дунейм къытехьащ «Сэлэтым и пись-
мо» (пс. Жэнэ Къ.), «Си Адыгей» (пс. ЯхулIэ С.), «Сыт 
къэхъуар иджы?» («Сыда къэхъугъэр джы?»; пс. Жэнэ 
Къ.), «Мэлыхъуэм и уэрэд» (пс. Пэрэныкъуэ М.), нэгъуэщI 
куэди. «Сэлэтым и письмо» уэрэдыр 1957 гъэм адыгей 
литературэмрэ гъуазджэмрэ я махуэхэр Мэзкуу щыща-
гъэлъапIэм ирихьэлIэу япэу цIыхубэм я пащхьэм щыIуауэ 
щытащ, зэхэзыхахэми гунэс ящыхъуащ.

Тхьэбысым Умар и уэрэд 46-рэ щызэхуэхьэса «Адыгэ 
уэрэдхэр» («Адыгэ орэдхэр») япэ тхылъыр I960 гъэм Мей-
къуапэ къыщыдэкIащ.

1967 гъэм Тхьэбысымыр Налшык къэIэпхъуэри, Къэбэр-
дей-Балъкъэр къэрал филармонием и солисту икIи 
 концертмейстеру лэжьащ. А лъэхъэнэхэм абы «Уузыншэм, 
Кавказ» (1968) фIэщыгъэм щIэту уэрэдхэр щызэхуэхьэса 
тхылъыр Краснодар къыщыдигъэкIащ. 1969 гъэм адыгей 
тхакIуэ Мамий Ержыб и IэдакъэщIэкIыу дунейм къытехьа 
«Щытхъум и гъуэгу» («Щытхъум игъогу») пьесэм Тхьэ бы-
сымым макъамэ хуитхащ.

Адыгейм игъэзэжа нэужь, Умар и гъащIэр зэрыщыту 
уэрэд тхыным тригъэпсыхьащ. 80 - 90 гъэхэм къриубыдэу 
абы и IэдакъэщIэкI уэрэдхэр щызэхуэхьэсауэ «Гум и уэрэд-
хэр» («Гум иорэдхэр», 1983), «Си хэку - си уэрэд» («Си-
хэку - сиорэд», 1989) «Дыгъэм уэрэд хужызоIэ» («Тыгъэм 
орэд фэсэIо», 1993) тхылъхэр дунейм къытехьащ.

Тхьэбысымыр усакIуэ цIэрыIуэ куэдым ядэлэжьащ, 
абыхэм я усэхэм макъамэ щIилъхьащ. Апхуэдэхэщ, пса-
лъэм папщIэ, Гамзатов Расул, Жэнэ Къырымызэ, Мэш-
бащIэ Исхьэкъ, КIыщокъуэ Алим, Пэрэныкъуэ Мурат, 
ХьэдэгъэлI Аскэр, Къуиикъуэ Налбий, Куэшбей Пщыма-
хуэ, н. А уэрэдхэм ящыщ куэдыр, адыгэхэр щыпсэу 
 хэгъэгухэм я мызакъуэу, Урысейми хамэ къэралхэми щы-
Iуащ. Нэхъ цIэрыIуэ дыдэ хъуахэм ящыщщ Жэнэ Къ. и 
псалъэхэр зыщIэлъ «Си нанэ» («Синан») уэрэдыр. Абы и 
псалъэхэр зымыщIэ, ар дзапэ уэрэду зыIурымылъ зы 
адыгэ щыIэу къыщIэкIынукъым:

(Къэбэрдей-шэрджэсыбзэм къизыгъэзэгъар дэращ. - 
Хь.Л.).

КъызэщIэкъуауэ къэбгъэлъагъуэмэ, Тхьэбысым Умар и 
творчествэм уэрэд 600 къызэщIеубыдэ. Абыхэм я 
къыщхьэщыкIыныгъэ нэхъыщхьэр, я фIагъыр зыщы-
лъагъупхъэр лирикэ щабэмрэ лъэпкъ зэхэщIыкIымрэ 
щызэхэухуэнауэ зэрыгъэпсарщ. Апхуэдэ ухуэкIэ гъэ -
щIэгъуэн яIэщ «Долалай» (пс. Гамзатов Р.), «Уэ уи ни-
тIыр» («О унитIу»; пс. Жэнэ Къ.), «Пщащэм и гупсысэ» 
(«Пшъа шъэм игупшыс»; пс. цIыхубэм ейщ), «Зуридэ» (пс. 
Джэ тэжьокъуэ Б.), н. «Уэ уи нитIыр» уэрэдыр  Адыгеймрэ 
Къэ бэр дей-Балъкъэрымрэ я уэрэджыIакIуэ пажэхэу Дзы-
бэ Мыхьэмэтрэ Тхьэгъэлэдж Светэрэ къызэдащтауэ 
 ягъэ защIэ. Уэрэдым къыщыIуэта лъа гъуныгъэ къабзэм 
пэджэж макъамэ гуакIуи щIэтщ. Абы и пэщIэдзэ сатыр-
хэр зэрызэхэпхыу, макъамэри уи тхьэкIумэм къоIуэ:

О унитIур сыгум итIысхьагъэшъ,
Тэ сыкIоми ахэр сэ сигьусэх!
Сэ сшIоигъоу ахэр къахэсхыгъэшъ,
Сиорэд пэублэу сафэусэ.
О унитIу, о унитIу,
Анахь дахэ шымыI.
О унитIу, о унитIу,
Шъэфы Iаджи къысаIу.

Уэ уи нитIыр си гум итIысхьахэщ,
Дэнэ сыкIуэми ахэр сэ си гъусэщ!
Сэ сфIэигъуэу ахэр къыхэсхахэщ,
Си уэрэд пэублэу сахуоусэ.
Уэ уи нитIым, уэ уи нитIым
Я нэхъ дахэ щымыIэ.
Уэ уи нитIым, уэ уи нитIым
Щэху Iэджэ къызжаIэ.
(Къэбэрдей-шэрджэсыбзэм къизыгъэзэгъар дэращ. - 

Хь.Л.).
Тхьэбысымым и уэрэдхэр зытеухуа и лъэныкъуэкIэ, я 

купщIэкIэ гуп щхьэхуэурэ зэтопщIыкI. «Сыту удахэ» 
(«Сыдэу удаха»; пс. ЯхулIэ С.), «Си къуажэ» («Сикъуадж»; 
пс. Жэнэ Къ.), «ИлъэсыщIэм дыдощIэрэщIэж» («Илъэ сы-
кIэм тыдэкIэжьы»; пс. Нехай Р.), «Хуэдз и уэрэд» («Фэдз 
иорэд»; пс. Iэпщокъуэ А.), «Мейкъуапэ вальс» («Майкоп-
ский вальс»; пс. Ашихмин А.) уэрэдхэр хэкум, лъахэм, 
композиторыр къыщыхъуа жылэм хуэгъэпсащ. Абыхэм 
цIыхум и лъахэм хуиIэ лъагъуныгъэ мыкIуэщIыжыр 
япкърыгъэшыпсыхьащ. Ар, псалъэм папщIэ, «Си къуажэ» 
(«Сикъуадж») уэрэдым узыщрихьэлIэ мыпхуэдэ сатырхэм 
наIуэу къапкърощ:

(Къэбэрдей-шэрджэсыбзэм къизыгъэзэгъар дэращ. - 
Хь.Л.).

Тхьэбысым У. и творчествэм зауэм ехьэлIа уэрэдхэм 
щIыпIэ ин щаубыд. Апхуэдэхэщ: «Си щауэгъу» («Сишъэ-
огъу»; пс. МэшбащIэ И.), «ТекIуэныгъэ» («ТекIоныгъ»; пс. 
Куэшбей П.), «Зауэм дыхуейкъым» («Заом тыфаеп!»; пс. 
Куэшбей П.), «Гъатхэм и цIэкIэ текIуэныгъэ» («Победа во 
имя весны»; пс. Щелоков Ю.), «ГукъэкIыж хьэлъэ» («Су-
ровая память»; пс. МэшбащIэ И.), «Сэлэт мыцIыхум  теухуа 
балладэ» («Баллада о неизвестном солдате»; пс. Щело-
ков Ю.), н.

Умар и уэрэд щхьэхуэхэм гуащIэдэкI хьэлэлыр щегъэ-
лъапIэ. «Шофёрым и уэрэд» («Шофёрым иорэд»; пс. 
 Гъубж М.), «Афуджан» (пс. Балъкъэр Ф.), «Къэралхъан» 
(пс. Балъкъэр Ф.), «Мэлыхъуэм теухуа уэрэд» (урысы-
бзэкIэ: «Песнь о чабане»; пс. Пэрэныкъуэ М.), «Мэлы хъуэ 
бланэ» («Мэлэхъо блан»; пс. Пэрэныкъуэ М.), «Комбай-
нёр пэрыт» (пс. ЯхулIэ С.) уэрэдхэм псэемыблэжу зи лэ-
жьыгъэр езыхьэкIхэм я образ уардэхэр къыщыгъэщIащ, 
абыхэм я фIыгъэкIэ гуащIэдэкI хьэлэлым и лъапIагъыр 
цIыхубэм яхэпща хъуащ. Апхуэдэ уэрэдхэм ящIэлъ ма-
къамэ гуакIуэм пэджэжу пейзажри IэкIуэлъакIуэу хэухуэ-
нащ. «Мэлыхъуэм теухуа уэрэдым» мыпхуэдэ сатырхэм 
ущрохьэлIэ:

Къэтэбэ шхъуантIэу губгъом зеушъомбгъу,
Къэгъагъ зэмышъогьухэр осэпсым егъэкIы.
КIэим илъэгуанэ псыхъор щэчэрэгъу,
Мэлы Iэхъогъушхор хьузэ ащ рекIокIы.

Къэдабэ щхъуантIэу губгъуэм зеуфэбгъу,
Гъэгъа зэмыфэгъухэр уэсэпсым егъэкI.
ЩыхупIэ лъэгум псыхъуэр къыщокъуалъэ,
Мэл Iэхъушэшхуэр абы щикъухьащ.
(Къэбэрдей-шэрджэсыбзэм къизыгъэзэгъар дэращ. - 

Хь.Л.).
Тхьэбысымым и IэдакъэщIэкIхэм гушыIэрэ ауанкIэ 

гъэнщIа уэрэд гъэщIэгъуэнхэри яхэтщ. Псом хуэмыдэу 
цIыхубэм гунэс ящыхъуащ «Сыхуейкъым уи «Волгэ» 
хужьи» («Сыфаеп уи «Волгэ» фыжьи»; пс. Жэнэ Къ.), 
«ГушыIэ уэрэд» («Сэмэркъэу орэд»; пс. Пэрэныкъуэ М.), 
«Мы хъулъхугъэхэри»» («Мы хъулъфыгъэхэри!»; пс. Джэд-
гъэф Б.) жыхуиIэхэр.

Уэрэдус Iэзэм сабийхэри гулъытэншэу къигъэнакъым: 
цIыкIухэм папщIэ абы итхащ «Дахэ ди гухэлъщ» («Дахэ 
тигухэлъ»; пс. Къуиикъуэ Н.), «Хэт апхуэдэ илъэгъуа?» 
(«Хэт ащ фэдэ ылъэгъугъ»; пс. Шумахуэ А.), «Гущэкъу 
уэрэд» («Кушъэ орэд»; пс. ЩоджэнцIыкIу Н.), н.

Тхьэбысым У. и уэрэдхэм ящыщ зыбжанэм макъамэри 
усэхэри езым яхуитхыжащ. Апхуэдэхэщ «Си Жэмбэчей» 
(«Си Джамбэчый»), «Сыт абы хэлъыр?» («Сыд ащ фэ-
Iуагъ?»), «Адыгэ лъэпкъхэр», «Уэ езыр» («Ор-рэу») жы-
хуиIэхэр, н.

Тхьэбысым Умар и творчествэ гъунапкъэншэр щIыпIэ 
куэдым щызэлъащIысащ. Абы и уэрэдхэр Адыгей, 
 Къэ бэрдей-Балъкъэр, Къэрэшей-Шэрджэс республи-
кэхэм я  мызакъуэу, къэрал псоми, адыгэхэр щыпсэу 
 хамэ къэралхэми (Тыркум, Сирием, Иорданием, н.) 
 щагъэзащIэ. УсакIуэ-уэрэдус цIэрыIуэм лъэпкъ щэнха-
бзэми, гъуазджэми, литературэми хэлъхьэныгъэ ин 
 хуищIащ, абы и цIэр адыгэм и тхыдэм дыщэпскIэ хэт-
ха хъуащ.

ХЬЭВЖОКЪУЭ Людмилэ, 
филологие щIэныгъэхэм я кандидат.   

Лъэпкъыр зыгъэбжьыфIа

Типсыхъо сыкIэдэIукIмэ,
Умакъэ ащ къыхэIукIы,
Чъыгы бырабмэ япкIашъэ 
О пцIэкIэ къысэIушъашъэ. 
Синанэу синэнэ дах,
Дунаер сфэогъэдах.
Насыпыр о къысэптыгъ,
Дунаер о сфыхэпхыгъ.
Ойра-ойра-ойри-ра,
Ойра-ойра-ойри-ра,
Синэнэ дахи,
Синанэ, синанэ,
Синанэ, синанэ,
Синэнэ дахи.

Ди псыхъуэм сыщIэдэIукIмэ,
Уи макъыр абы къыхоIукIыр,
Жыг баринэхэм я пщIащэр
Уи бзэкIэ къызоIущащэ
Си нанэу си нанэ дахэ,
Дунейр схубогъэдахэ.
Насыпыр уэ къызэптащ,
Дунейр уэ схухэпхащ.
Ойра-ойра-ойри-ра,
Ойра-ойра-ойри-ра,
Си нанэ дахэ,
Си нанэ, си нанэ,
Си нанэ, си нанэ,
Си нанэ дахэ.

ЕкIуэкIыу: 8.БжьапцIэ. 9. Къатхъэнсулыкъу. 10. Бахъ-
сэн. 14. ЗылъэкI. 15. Щхьэлыкъуэ. 16. Сэхусэплъ. 17. Нэху-
лъэ. 18. Блэ. 19. КъэкIыгъэ. 20. Псы ина. 21. Къураты. 
23. Сунжэ. 26. Къунан. 27. Аурсэнтх. 30. Уафэгъуагъуэ. 
33. Щыблэ. 35. Жьынду. 36. Мэз. 37. Хужьэ. 38. КIуэр. 
39. Дадий. 44. Елэн. 45. Бакан. 47. Бжэндэхъу. 48. Ер-
гъэн. 51. Кхъужьей. 54. ЕкIэпцIэкъуэ. 55. Пшагъуэ. 56. 
Шэджэм. 57. Хьэбжьыныху. 61. Бжэн. 62. Щтауч. 65. 
 ХъумпIэцIэдж. 66. Бжьэпэ. 68. Тхуей. 71. Хьэаму. 72. Пыл. 
73. Шэд. 75. Къэб. 76. Арщын. 78. Къамыл. 80. Хьэрэ-
кхъуэрэ. 82. Къэщкъэтау. 84. Хьэрэ. 85. Сэбэп. 87. Дзы-
гъуэ. 88. Тхьэбзэ. 90. Шыгъажэ. 94. Тур. 97. Къалэм. 98. 
Къэнжал. 99. Арыгъей. 100. Узылэ. 101. Джэдкъурт. 102. 
ЧыпцIэпщхьэпэ. 103. Лъэджажэ.

Къехыу: 1. Къетыкъуэ. 2. Налмэс. 3. ХъуаскIэ. 4. ПцIа-
щхъуэ. 5. Гундэлэн. 6. Къаплъэн. 7. Псынэ. 8. Былъты-
рыку. 11. Нэхущвагъуэ. 12. Мэшыкъуэ. 13. Шэлымэ. 19. 
Къыу. 22. Ташын. 24. Урыху. 25. Жылэ. 26. КъуэкIий. 28. 
Радва. 29. Номин. 31. Фёрде. 32. Адакъэ. 34. Бжьынэ. 
40. ШэгъэфIэIу. 41. Ажэгъуэмэ. 42. ХьэкIэмэл. 43. 
Бжьыныхухъу. 45. Бжьэпщ. 46. Акъ. 49. Ре. 50. Ныбгъуэ. 
52. Пшэ. 53. Бэдж. 58. Гуу. 59. Хьэрэм. 60. Кхъужь. 63. 
Тимур. 64. ЧыпцIэ. 66. Бабыщ. 67. Пэрыт. 69. Iэщхьэ. 70. 
Шыдудз. 73. Шатэ. 74. Дыщэ. 77. Тхьэгъэлэдж. 79. Аб-
гъуэрынэ. 81. Кхъуэбанэ. 83. Къэгъэгъа. 86. БзукIэплъ. 
89. Хьэкъырш. 91. Жейнэд. 92. Ямыдэ. 93. БлапцIэ. 95. 
Вагъуэиж. 96. Дудакъ.

«Дружба» (Мейкъуапэ) - 
«Спартак-Налшык» (Нал-
шык) - 1:0 (0:0). Мейкъуа-
пэ. Адыгейм и респуб ликэ 
стадион. Мэкъуауэ гъуэм    
и 9-м. ЦIыху 650-рэ еп-
лъащ. 

Судьяхэр: Опейкинэ, 
Ежак (тIури Сочэ щыщщ), 
Головченкэ (Дон Iус Рос-
тов). 

«Дружба»: Орехов, Хьэ-
гъур, Подковыров, Букие, 
Iэшэ, Гогиты, Антоненкэ, 
Ещенкэ, Къуэн, Андрейчен-
кэ, Бабенкэ. 

«Спартак-Налшык»: Ан-
типов, Ольмезов, Сындыку, 
Шумахуэ, Мэкъуауэ, Дэхъу, 
Багъэтыр (Къумыкъу И., 
76), Ашуев (Апажэ, 82), Iэп-
щацэ, ХъутIэ (Жангуразов, 
69), Хьэшыр. 

Топыр дигъэкIащ: Iэшэм, 
76 (1:0). 

Дагъуэ къыхуащIащ: Iэ-
шэм, Ольмезовым, Сынды-
кум, Къуэным.

53-нэ дакъикъэм пе-
нальтир худэгъэкIакъым 
Шу махуэм.

УРЫСЕЙ Федерацэм 
футболымкIэ и етIуанэ ди-
визионым и Япэ гупым 
2020 - 2021 гъэхэм щекIуэкI 
зэ хьэзэхуэм и мыгъэрей 
Iыхьэм щыщIадзэжа гъат-
хэпэ мазэм «Спартак-Нал-
шыкым» Мейкъуапэ и 
«Дружба»-р 3:1-уэ Къэбэр-
дей-Балъкъэрым и къала-
щхьэм зэрыщыхигъэщIам 
къытщигъэхъуат ди коман-
дэр зэхьэзэхуэм хъарзынэу 
хуэхьэзыррэ дяпэкIэ дэ рэ-
жэгъуэ къыдитыну. Ар-
щхьэкIэ адэкIэ къыкIэ лъы-
кIуа мазищым хьэкъ къыт-
щащIащ зыми фIыкIэ зэ-
рызэримыхъуэжар икIи, 
иужькIэ тренер нэхъыщхьэу 
нэгъуэщI ягъэувами, псори 
зэрыщыту къызэрынэжар. 
Нэгъаби хуэдэу, налшык-
дэсхэр зэфIэкI щIагъуэ зи-
мыIэхэм къахэнащ икIи 
Адыгейм мэкъуауэгъуэм и 
9-м щыфIахьа иужькIэ на-
Iуэ хъуащ епщIанэ увыпIэм 
зэрыфIэмыкIыфынур. 

«Спартак-Налшыкымрэ» 
«Дружба»-мрэ гъатхэпэм 
зэрызэхуэзэрэ я щытыкIэм 
щIагъуэу зихъуэжатэкъым - 
тIури турнир таблицэм и 
етIуанэ Iыхьэм къызэрыщы-
нат. Апхуэдэу щыт пэтми, 
мы зэхьэзэхуэм щыщу иужь 
дыдэ зэIущIэр зи стади-
оным щезыгъэкIуэкI мей-
къуапэдэсхэр щIэхъуэпсырт 
къыдэщIыну къэкIуахэм 
гуIэфIтещIэж хуащIыну. Ар 
абыхэм къайхъулIащ, хуаб-
жьу гугъу дехьами. 

Джэгум и япэ Iыхьэр 
бжыгъэр къызэIуамыхауэ 
кърахьэлIа иужькIэ, нал-
шыкдэсхэм я ебгъэры кIуэ-
ныгъэ лъэщхэмкIэ етIуанэр 

  Щызэхуэдэщ
Налшыки  Мейкъуапи

Ипсыхъо Iушъашъэ
Гъатхэм къэзэрэгу,
Ибжыхьапэ дышъэ
Сэ сипкIыхьы лъэгу.
О енкъоджэ къуаджэу
О сикъоджэ кIас,
Сыпсэр зыхэтIагъэу
Сыгум щымыкIуас.

И псыхъуэ Iущащэр
Гъатхэм къызэрокI,
И бжьыхьэпэ дыщэр
Сэ си пщIыхь лъэгущ.
Уэ си къуажэ къуажэу,
Уэ си къуажэ щIасэ
Си псэр зыхэпщIауэ
Си гум щымыкIуэщI.

ирагъэжьащ. Абыхэм пэ-
мы лъэщыж хъуа «Друж -
ба»-м и футболистхэм я 
 гъуэм пэмыжыжьэу хабзэр 
къызэпаудащ. ЗэIущIэм и 
судья нэхъыщхьэ, Сочэ 
щыщ пщащэ гуакIуэ Опей-
кинэ Верэ куэдрэ мы-
гупсысэу метр пщыкIузым 
и деж игъэлъэгъуащ. Ди 
щIалэхэм ящыщу пенальти-
хэр зыгъэзащIэ хабзэ Па-
щты Руслан мы джэгум 
зэрыхэмытым къыхэкIыу 
Iуэхур и пщэ иралъхьащ 
Шумахуэ Заур. Ар лъэщу 
икIи тегъэпсауэ топым еуа 
хуэдэт, арщхьэкIэ хэгъэрей-
хэм я гъуащхьэтетым фIэ-
кIакъым.

Метр пщыкIузым и деж 
щыту къызэрыхэмыжа-
ныкIыфам «Спартак-Нал-
шыкым» и лъэр щIигъэ-
хуащ. «Дружба»-м ар Iэзэу 
къигъэсэбэпащ икIи 76-нэ 
дакъикъэм Iэшэ Анзор ди 
гъуащхьэхъумэхэм яIэ-
щIэкIри, мейкъуапэдэсхэм 
текIуэныгъэр къезыгъэхьа 
топ закъуэр къыт худи гъэ-
кIащ.

Арати, етIуанэу зэкIэлъ-
хьэужьу «Спартак-Нал-
шыкыр» 0:1-уэ къыхагъэ-
щIащ. Тхьэмахуэ ипэкIэ 
къыт хуеблэгъа Таганрог и 
«Форте»-р а бжыгъэмкIэ 
къефIэкIащ, иджы Мей-
къуапэ абы къыщытригъэ-
зэжащ. 

Зэхьэзэхуэм и Iуэхугъуэ 
нэхъыщхьэри зэфIэкIащ. 
Черкесск щыIэу 7:0-у щIы-
пIэ «Интер»-р хэзыгъэщIа 
Краснодар и «Кубань»-м 
бжьы пэр Iэрыхьащ икIи  
япэ дивизионым кIуэну 
 Iэмал игъуэтащ. Абы и 
иужь зэIущIэм топищ зэуэ 

щыдигъэкIащ гупым и ка-
питан Мамты Хьэсэн, зэ 
къыхэжаныкIащ Абдокъуэ 
Нурий. Гъурф Азэмэти 
 хуабжьу жыджэращ. А 
 щIалэхэр дивизион нэ-
хъыфIми зэрыщыхэмы-
гъуэщэнур нэрылъагъущ 
икIи тфIэхьэлэмэту да кIэ-
лъып лъынущ. 

Павловскэм и «Кубань-
Холдинг»-р иужь джэгу-
гъуэхэм ныкъуэкъуэжыща-
къым, ищхьэкIэ кIуэтэфын 
папщIэ лицензэ къызэры-
рамытам къыхэкIыу. Ар 
зэхьэзэхуэм щытекIуами 
япэ дивизионым ягъэкIуэ-
нутэкъым, и Iуэхухэр (ста-
дионыр, базэр, спорт шко-
лыр…) абы зэрыхуэмыщIар 
и щхьэусыгъуэу. Арати, нэ-
хъыфIу къалъытагъэнщ я 
щIыналъэм щыщ красно-
дардэсхэм гъуэгур хуит 

 хуащIмэ. Армырамэ езы -
хэм я пIэкIэ Томск и      
«Томь»-р япэ дивизионым 
къыха гъэнэнут. 

АдэкIэ щыгъуазэ фы-
хуэтщIынщ Урысей Феде-
рацэм футболымкIэ и етI-
уанэ дивизионым и Япэ 
гупым щекIуэкI зэхьэзэ -
хуэм ипкъ иткIэ бэрэжьей 
кIуам зэхэта зэIущIэхэм 
 къарикIуа бжыгъэхэм. Мис 
ахэр: «Интер» (Черкесск) - 
«Кубань» (Краснодар) - 0:7, 
«ТIуапсы» (ТIуапсы) - «Мэ-
хъэчкъалэ» (Мэхъэчкъалэ) 
- 0:0, «Мэшыкъуэ-КМВ» 
(Псыхуабэ) - «Динамо-
Ставрополь» (Ставрополь) 
- 2:2, «Краснодар-3» (Крас-
нодар) - «ЕсэнтIыгу» (Есэн-
тIыгу) - 3:0, «Легион Ди-
намо» (Мэхъэчкъалэ) - 
 «Биолог-Новокубанск» 
(Прогресс) - 0:3, СКА (Дон 
Iус Ростов) - «Черноморец» 
(Новороссийск) - 2:3, «Фор-
те» (Таганрог) - «Анжи» 
(Мэхъэчкъалэ) - 1:0.

Дыгъуасэ, мэкъуауэ-
гъуэм и 15-м, иухащ Уры-
сей Федерацэм футбо-
лымкIэ и етIуанэ дивизи-
оным и Япэ гупым 2020 - 
2021 гъэхэм щекIуэкIа 
зэхьэзэхуэр. Абы и иужь 
дыдэ джэгугъуэм «Спар-
так-Налшыкым» къы щ-
ригъэблэгъащ Дон Iус Рос-
тов и СКА-р. Ар зэре кIуэ-
кIамрэ турнир таблицэм 
игъуэта кIэух теп лъэмрэ 
ятеухуа тхыгъэ ди газетым 
тетынущ.

ЖЫЛАСЭ Заурбэч.

Брянск къалэм щекIуэкIащ Урысейм атлетикэ 
псынщIэмкIэ и гуп зэхьэзэхуэ. Абы хэтащ Къэбэр-
дей-Балъкъэрым щыщ, диск зыгъэлъатэ спортсмен 
цIэрыIуэ Добренький Александр. 

ПРОХЛАДНЭ дэт, атлетикэ псынщIэмкIэ Олимп ре-
зервым и спорт школымрэ Налшык и СШОР-мрэ я 
гъэсэным дискыр метр 59-рэ сантиметр 92-кIэ 
 игъэлъэтащ. Абы къефIэкIын зэхьэзэхуэм къыхэ-
кIакъым икIи КъБР-м щыщ спортсменым дыщэ 
 медалыр Iэрыхьащ. 

КЪЭХЪУН Бэч.

Урысейпсо зэхьэзэхуэм щытокIуэ

ираджахэм яIущIэн папщIэ. 
Республикэ военкоматым и 

IэщIагъэлIхэмрэ полицей-
хэмрэ щIалэгъуалэм епсэ-
лъащ афияным зыщахъу мэ-
ным теухуауэ. 

Полицейхэм абыхэм жраIащ 
афиянхэкIхэр хабзэм къемы-
зэгъыу игъэкIыным уголовнэ, 
административнэ жэуапым 
узэрыришалIэр, наркотикым 
цIыхухэр мащIэ-мащIэурэ зэ-
риукIыр.

БАХЪСЭН Азэмэт.

Урысейм афиянхэкIхэм зэ-
рыщыпэщIэт Iуэхухэм язщ 
«Призывник» зыфIащар. Ар 
ирагъэкIуэкI илъэсым тIэу, 
дзэм къулыкъу щызыщIэ-
нухэр щраджэ пIалъэм.

КъБР-м щыIэ МВД-м 
 Наркотикхэр зэрызэрагъэ -
кIуэкIым кIэ лъыплъыным -  
кIэ и управ ленэм и лэ жьа-
кIуэхэм ящыщ Къэ бэрдей-
Балъкъэ рым и Дзэ комис-
сариатым щыIащ дзэм 

Iейм щахъумэн мурадкIэ

Ди газетым мэкъуауэгъуэм и 10-м
тета «Хьэрэкхъуэрэ» адыгэ 
псалъэзэблэдзым и жэуапхэр

Урысейм ЩIэныгъэхэмкIэ и академием и Къэбэр-
дей-Балъкъэр щIэныгъэ центрым Гуманитар 
къэхутэныгъэхэмкIэ и институтым и лэжьакIуэхэр 
IуэхущIапIэм этнологиемрэ этнографиемкIэ и къуда-
мэм и щIэныгъэ лэжьакIуэ нэхъыжь ГъукIэ Анджелэ 
Вячеслав и пхъум хуогузавэ абы и адэ ГъукIэ Вя-
чеслав Безит и къуэр дунейм зэрехыжам къыхэкIыу.


